
Бахъсэн районым щыщ Къулъкъужын Ипщэ къуажэм 
дэт етIуанэ курыт еджапIэм и пщIантIэм къыщызэра-
гъэпэщащ «Лэжьыгъэми зыхъумэжыныгъэми хуэ-
хьэзырщ» урысейпсо спорт комплексым и мардэхэр 
егъэтыным хуэщIа гъуэ.

ГТО-м и мардэхэр тынымкIэ районым къыщызэIуаха мы 
япэ центрыр зыхуеину тренажёрхэмкIэ, адрей Iэмэп-
сымэхэмкIэ къызэгъэпэщащ. Псом япэу а Iэмэпсымэхэр 
къагъэсэбэпу щIадзащ мы школым щIэс цIыкIухэм.

«Лэжьыгъэми зыхъумэжыныгъэми хуэхьэзырщ» комп-
лексым спортым и лIэужьыгъуэхэу 13 хеубыдэ. Абыхэм 
ящыщщ къэжыхьыныр, нэщанэ еуэныр, псым есыныр, нэ-
гъуэщIхэри. Проектым трагъэкIуэда ахъшэр къызэра-
гъэпэщащ физкультурэмрэ спортымрэ зегъэужьынымкIэ 
федеральнэ программэм и хьэкъкIэ.

Бахъсэн муниципальнэ районым и
администрацэм и пресс-IуэхущIапIэ.

Бжьыхьэпэ  уэфIрэ 
пщы  IупэфIэгъурэ.

Лъэпкъ Iущыгъэ:

Зыгъэхьэзырар
ЖЬЭКIЭМЫХЪУ

Маринэщ.

КъБР-м и Iэтащхьэм и Ад ми ни ст рацэм жэщми 
махуэми щолажьэ корруп цэм пэщIэты ным теу-
хуауэ пIэщIэ гъуэкIэ цIыху хэр здэ псалъэ  хъуну теле-
фонхэр: 8(8662) 40-89-70, 40-34-32.

Гу зылъытапхъэ

Егъэджэныгъэм и 
IуэхущIапIэхэр терроризмэм 
зэрыщахъумэр егъэфIэкIуэн

Химикым и дунейпсо 
махуэщ

Урысей хьэрычэтыщIэм 
и махуэщ

Тыркумэным щагъэлъа-
пIэ я алэрыбгъум и ма-
хуэр

Куржым и лъэпкъ ма-
хуэшхуэ нэхъыщхьэщ - 
Щхьэхуитыныгъэм и ма-
хуэщ 

Польшэм щагъэлъапIэ 
Анэм и махуэр

Украинэм и къалащхьэ 
Киев и махуэщ

1896 гъэм Урысейм и па-
щтыхь тажыр щхьэратIэ-
гъащ Николай ЕтIуанэм - 
иужьрей урысей импера-
торым.

1918 гъэм Кавказ ЩIыб 
Федерацэр зэхэкIащ Кур-
жы, Армение, Азербай-
джан республикэ щхьэ-
хуитхэу.

1928 гъэм ФИФА-м и 
зэIущIэм унафэ къыщащ-
тащ илъэсиплI къэс зэ 
футболымкIэ дунейпсо зэ-
пеуэ егъэкIуэкIыным теу-
хуауэ. 

1938 гъэм ягъэтIылъащ 
автомобиль зыщI «Фолькс-
ваген» концерн цIэ рыIуэм 
и лъабжьэр.

1942 гъэм Iэ традзащ со-
вет-инджылыз дзэ зэ-
гурыIуэныгъэм.

1945 гъэм СССР-м унафэ 
къыщащтащ и промыш-
ленностыр мамыр псэу-

кIэм зэрытраухуэжыну 
щIыкIэр щыубзыхуауэ.

1947 гъэм цIыхум и хьэ-
кумыр къэралым укIкIэ 
щащIэну зэрыхуимытым 
теухуа унафэ СССР-м къы-
щащтащ. 1950 гъэм а уна-
фэр якъутэжауэ щытащ.

1991 гъэм Гамсахурдие 
Звиад Куржы Республикэм 
и япэ президенту хахащ.

1995 гъэм Къэбэрдей-
Балъкъэр къэрал мэ къу-
мэш академиер 
 (КъБКъМА-р) къызэIуа-
хащ. Иджы ар Къэбэрдей-
Балъкъэр къэрал мэ къу-
мэш университетщ.

Археолог, тхыдэ щIэны-
гъэхэм я доктор, профес-
сор, Лениным и цIэр зе-
зыхьэу щыта саугъэтым и 
лауреат, КъБАССР-м щIэ-
ныгъэмкIэ щIыхь зиIэ и 
лэжьакIуэ Крупнов Евге-
ний къызэралъхурэ илъэ-
си 117-рэ ирокъу.

Филологие щIэныгъэхэм 
я доктор, КъБКъУ-м и про-
фессор Щэрдан Iэбу 
къызэралъхурэ илъэс 
 93-рэ ирокъу.

Урысей уэрэджыIакIуэ, 
УФ-м щIыхь зиIэ и артист-
кэ Варум Анжеликэ (и цIэ 
дыдэр Мариещ) и ныб-
жьыр илъэс 52-рэ ирокъу.

Дунейм и щытыкIэнур
«pogoda.yandex.ru» сай-
тым зэритымкIэ, Налшык 
пшэр техьэ-текIыу щыщы-
тынущ. Хуабэр махуэм 
градус 20 – 22-рэ, жэщым 
градус 13 - 14 щыхъунущ.

КъБР-м и Iэтащхьэ КIуэкIуэ Казбек 
дыгъуасэ Налшык къалэм щригъэ-
кIуэкIащ Террорым пэщIэтынымкIэ ко-
миссэмрэ Къэбэрдей-Балъкъэр Рес-
публикэм щыIэ Оперативнэ штабымрэ 
я зэIущIэ. Ар теухуауэ щытащ егъэ-
джэныгъэм и IуэхущIапIэхэр террориз-
мэм зэрыщахъумэр егъэфIэкIуэным, 
щIалэгъуалэм залымыгъэ Iуэхухэр ща-
лэжь къэмыгъэхъуным.

ЗЭIУЩIЭМ хэтащ КъБР-м и Парламен-
тым и УнафэщI Егоровэ Татьянэ, КъБР-м 
и Правительствэм и УнафэщI Мусуков 
Алий, УФ-м и Президентым и полномоч-
нэ лIыкIуэу Кавказ Ищхъэрэ федеральнэ 
округым щыIэм и аппаратым КъБР-м 
 къегъэщIылIа и федеральнэ инспектор 
нэхъыщхьэ Мэкъуауэ Тимур, хабзэхъумэ 
органхэмрэ IэнатIэхэмрэ я унафэщIхэр, 
республикэм и муниципальнэ щIына-
лъэхэм я Iэтащхьэхэр.

 ЗэIущIэр къыщызэIуихым Къэбэр-
дей-Балъкъэрым и Iэтащхьэм зэры-
жиIамкIэ, Террорым пэщIэтынымIэ 
лъэпкъ комитетыр, иджыблагъэ Тэтэрс-
таным щыIа гузэвэгъуэр къилъытауэ, 
терроризмэм и щIэпхъаджагъэхэр, абы-
хэм зи акъылыр зэтекIа, унагъуэхэм, 
ныбжьэгъу гупхэм яхэмызагъэ 

щIалэгъуа лэр зыпыщIахэри яхэту, къэ-
мыгъэхъуным йолэжь. КIуэкIуэ Казбек 
утыку кърилъхьащ егъэджэныгъэм и 
IуэхущIапIэхэм терроризмэм и шынагъуэ 
къатемыгъэхьэным хуэунэтIауэ Терро-
рым пэ щIэтынымкIэ лъэпкъ комитетым 
иубзыхуа ведомствэ зэхуаку Iуэхухэр. Ап-
хуэдэу зэIущIэм щыхэплъащ щIалэ-
гъуалэм залымыгъэхэр щалэжь къэмы-
гъэхъуным, еджапIэхэм щыIэ психолог-
хэр нэхъыбэ щIыным, еджапIэхэр зэ-
рахъу мэр егъэфIэкIуэным.

Докладхэр ящIащ УФ-м Лъэпкъ гвар-
дием и дзэхэмкIэ и федеральнэ къу-
лыкъущIапIэм и Упралвенэм и унафэщI 
Васильев Сергей, КъБР-м цIыхухэр егъэ-
джэнымкIэ, щIэныгъэмкIэ, щIалэ-
гъуалэм я IуэхухэмкIэ и министр Езауэ 
Анзор, къэрал кIуэцI IуэхухэмкIэ минист-
ру КъБР-м щыIэ Павлов Василий сымэ.

ЗэIущIэм къыщаIэтахэм япкъ иткIэ 
зыхуэфащэ унафэхэр къащтащ, егъэ-
джэныгъэмкIэ министрым и пщэ ира-
лъхьащ республикэм и еджапIэхэр тер-
роризмэм и шынагъуэм щыхъумэнымкIэ 
зэфIагъэкIхэм езыр и щхьэкIэ 
кIэлъыплъыну.

КъБР-м и Iэтащхьэмрэ Прави-
тельствэмрэ я пресс-IуэхущIапIэ.

Къэбэрдей-Балъкъэр Респуб-
ликэм ЦIыхухэр егъэджэнымкIэ, 
щIэныгъэмрэ щIалэгъуалэм я 
IуэхухэмкIэ и министр Езауэ Ан-
зоррэ Сбербанкым и къудамэу 
Къэбэрдей-Балъкъэрым щыIэм 
и унафэщI Бейтыгъуэн Залинэрэ 
зэрызэдэлэжьэнум теухуауэ 
зэращIылIа зэгурыIуэныгъэм 
ипкъ иткIэ блэкIа илъэсым къри-
кIуахэр къыщапщытэж, ды зэрыт 
2021 гъэми зэдащIэнухэм ехьэлIа 
зэIущIэ ирагъэкIуэкIащ.

«ДИ ЩIЫНАЛЪЭМ щыпсэухэм 
щIэныгъэфI егъэгъуэтыныр дэр-
кIэ мыхьэнэшхуэ зиIэ пщэрылъщ. 
ДиIэ Iэмалхэм зэпымыууэ зе-
гъэужьыныр, егъэджэныгъэм и 
гъунапкъэхэм зегъэубгъуныр, а Iэ-
натIэм проектыщIэхэр къы хэлъ-
хьэныр аращ къызыхэкIыр. Зэ-
рытщIэщи, иджырей дунейм 
къыщ рахьэжьэ сыт хуэдэ проект-
ри бжыгъэрылъанэ жыпхъэм (ци-
фровой формат) иралъхьэ. Ди 
проектхэр а жыпхъэхэм ит лъ хьэ-
ныр, егъэджэныгъэм къыщыд-
гъэсэбэпыныр дэри игъуэу 
къэтлъытащ ЩIэныгъэмрэ егъэ-
джэныгъэмрэ зегъэужьын, щIэхэр 

щыхэгъэхъуэн, абыхэм ялъэIэсы-
гъуафIэ хъун папщIэ, мы ды-
зытепсэлъыхьыр Iэмалыншэ хъу 
Iуэхущ. Проектхэр бжыгъэры-
лъанэ жыпхъэм илъхьэным и лъэ-
ныкъуэкIэ Сбербанкым къытхуи-
гъэув хэкIыпIэхэр куэдкIэ щIэщы-
гъуэщ икIи гъэщIэгъуэнщ. Псом 
япэрауэ, абыхэм еджапIэ нэ-
хъыщхьэхэм махуэрыеджэр щыт-
хъумэну, студентхэмрэ еджакIуэ-
хэмрэ ябгъэдэлъ зэфIэкIыр 
 къридгъэнэхуэну, егъэджакIуэхэм 
я зэфIэкIыр здынэсыр къритхутэ-
ну, XXI лIэщIыгъуэм щIэныгъэм 
къы щыхъу зэхъуэкIыныгъэхэр 
еджэ ныгъэм хэтпщэну Iэмал къы-
дат, - жиIащ министрыр къы-
щыпсалъэм. - Абы къыдэкIуэу 
гулъы тэшхуэ зыхуэтщIхэм 
ящыщщ финанс Iуэхухэм яте-
щIыхьа щIэ ныгъэм хэгъэхъуэныр. 
Дызытет дунейм апхуэдэ щIэны-
гъэ уимыIэныр къыщемызэгъыжу 
 хъуащи, цIыхухэм яIэпхъэ есэны-
гъэхэр бжыгъэрылъанэм идгъэзэ-
гъа проектхэм къыдитынуи дыщо-
гугъ».

Курыт щIэныгъэ щрагъэгъуэту 
ди щIыналъэм ит IуэхущIапIэ 85-р 
«СберКласс» зыфIаща платфор-

мэм зэрытехьэрэ зыбжанэ щIащ. 
ЕджапIэ унафэщIхэм зэрыжаIэм-
кIэ, дызэса еджэкIэм къит Iэмал 
псори а жыпхъэхэм къапкъ-
рыпхыфыну щымытми, есэныгъэ 
«щабэхэр» къыуитын лъэкIынущ - 
мурадхэр бгъэуврэ ахэр зэ-
рызэфIэпх хъуну щIыкIэхэм ущи-
гъэгъуэзэнущ, Iуэхум къыпщищI 
къалэнхэм я куупIэр къэбгъуэту 
уищIынущ, гуп лэжьыгъэм ухуи-
гъэсэнущ.

Бейтыгъуэн Залинэ къызэрыхи-
гъэщамкIэ, дунейр зэщIэзыщта 
пандемием и ягъэр сыт хуэдизу 
мыинми, ящIэфыну щытахэр сыт 
хуэдизу имыгъэмэщIами, блэкIа 
2020 гъэм «СберКампус» жыхуиIэ 
бжыгъэрылъанэ жыпхъэм ит са-
бий зыужьыпIэр къызэрагъэпэщу 
яутIыпщын ялъэкIащ. Махуэ 14-м 
и кIуэцIкIэ сабийхэм Iэмал яIащ 
езыхэм яфIэгъэщIэгъуэн проект-
хэр къыхалъхьэу пхагъэкIыну, гуп 
пашэу къыщыуву я псалъэр гу-
шхуауэ щагъэувыну, зызыужь икIи 
щызэныкъуэкъу клубхэм зыща-
гъэлъэгъуэну. «Зэрыкъэралу къа-
пщтэмэ, проект 18-р нэхъыфI 
дыдэу къалъытащ, абы щыщуи 
тIур ди щIыналъэм икIащ», - 

жиIащ Бейтыгъуэным гушхуэу.
«ЩIэныгъэ зэгъэгъуэтыныр 

цIыхум Iэмалыншэу зыхуигъэу-
выж къалэнщ. Ди проектхэр 
хуэунэтIащ а гуращэр зэгъэ-
хъулIэным. Ауэ дэ зи гугъу тщIыр 
дерс щхьэхуэхэмкIэ еджакIуэм 
иIэн хуей есэныгъэм я закъуэ-
къым, Iэмалыншэу къоув ныб-
жьыщIэр гъащIэм къишэнкIэ 
 хъуну лъэпощхьэпохэм щы гъэ-
гъуэ зэнри, хьэл-щэн дахэ хэлъ-
хьэнри, фIэщхъуныгъэрэ теубы-
дагъэ пыухыкIарэ яхэпщэнри. Абы 
и лъэныкъуэкIэ къапщтэмэ, Сбер-
банкыр жыджэру егъэджэныгъэм 
хохьэ, проектыщIэхэр а IэнатIэм 
къыщыхелъхьэ. Псалъэм папщIэ, 
дэркIэ мыхьэнэшхуэ иIэщ «Бжы-
гъэрылъанэ есэныгъэхэмрэ зэ-
фIэкIхэмрэ» жыхуэтIэ проек-
тыщIэм, мы гъэм щегъэжьауи 
абы шэщIауэ дытелэжьэнущ. Про-
ектым ипкъ иткIэ, ди лэжьа-
кIуэхэмрэ егъэджакIуэхэмрэ зэIу-
щIэнущ, щIэныгъэкIэ зэдэгуэшэ-
нущ, еджапIэхэр къэзыух студент-
хэм яхуэзэнущ, лэжьапIэ IэнатIэу 
зрагъэгъуэтыну зыхуейхэмрэ щIы-
налъэр зыхуэныкъуэхэмкIэ пса-
лъэмакъхэр ядедгъэкIуэкIынущ», 

- жиIащ Бейтыгъуэным.
«Псалъэм папщIэ, - пищащ 

Сбербанкым и унафэщIым, - Бэр-
бэч ХьэтIутIэ и цIэр зезыхьэ 
Къэбэрдей-Балъкъэр университе-
тым щеджэхэм щIагъуэ къэмынэу 
Сбербанкым и картэр яIэщ. Абы-
хэм ящыщу процент 98-м езы а 
картэр кърахьэкIыркъым, атIэ 
 телефоным ит «СберБанк Он-
лайн» программэмкIэщ ахъшэр 
зэры зэрагъакIуэри зэрызэра-
гъэкIуэкIри. Мыбы зы лъэбакъуэ 
хуэдэу уеплъмэ, ищхьэкIэ зи гугъу 
щытщIа кампус проектыр хуэу-
нэтIащ а Iуэхутхьэбзэхэр пыухыкIа-
уэ зы IуэхущIапIэм унейуэ 
къыщызэгъэпэщыным - а зы кар-
тэмкIэ езы еджапIэми псэупIэми 
урищIыхьэж хъууэ, библиотекэм 
узэрыщIыхьэ щыхьэт тхылъми и 
пIэ иувэу, дерсым зэрыщIыхьа 
бжыгъэр къызэралъытэ Iэмали 
хъууэ. ЖыпIэнурамэ, проектыр 
хуэгъэзащ еджакIуэхэми егъэ-
джакIуэхэми шынагъуэншэ дуней 
къахузэгъэпэщыным. Мыр дунейр 
зыхуэкIуа щытыкIэм Iэмалыншэу 
уигъэдз етIуанэ лъэбакъуэшхуэу 
къэплъытэ хъуну къыщIэкIынщ».

ШУРДЫМ Динэ.

Къэбэрдей-Балъкъэр Республикэм 
11-нэ классыр къыщызыуха ныб-
жьыщIэ мини 4-м щIигъум я иужьрей 
уэзджынэр накъыгъэм и 22-м кърагъэ-
уащ. А Iуэхур Iэтауэ зыгъэлъэпIахэм 
ящыщщ Налшык къалэм дэт курыт 
школ №33-р.

КЪЫЗЭIУАХАГЪАЩIЭ курыт еджапIэм 
(2020 гъэм и фокIадэм) иужьрей уэз-
джынэр иджы япэу къыщызууауэ аращ. 
Абы къыщIигъэкIащ класси 3 - псори 
зэхэту щIалэгъуалэ 68-рэ щеджэу.

Iуэхум зыкърагъэхьэлIат КъБР-м и Пар-
ламентым и УнафэщI Егоровэ Татьянэ, 
КъБР-м и Правительствэм и УнафэщIым 
и япэ къуэдзэ Къуныжь МуIэед, Налшык 
къалэм и щIыпIэ администрацэм и Iэта-
щхьэм и къуэдзэ Атмурзаевэ Земфирэ, 
нэгъуэщIхэми.

Школыр къэзыуххэр гъуэгу дахэ теувэ-
ну ехъуэхъуащ КъБР-м и Парламентым и 
УнафэщIыр:

- Нобэ иужьрей уэзджынэр къыфхуеуэ-
нущ. Зы лъэныкъуэкIи ар узэрыгушхуэн 
Iуэхущ, дяпэкIэ балигъ гъащIэм фыхо-
хьэри. НэгъуэщIу уегупсысмэ, а махуэм 
нэщхъеи уещI, илъэс 11-кIэ узыщIэса 
шко лыр къэбгъэнэн хуейщи. Мы махуэш-
хуэр дэтхэнэ еджакIуэми, абы и адэ-анэ-
ми, егъэджакIуэми я гум къонэ. Курыт 
еджапIэ №33-м дежкIэ нобэрей махуэр 
псом нэхърэ нэхъыщхьэщ - япэу ныб-
жьыщIэхэр щIегъэкI. Фи гъащIэм мыхьэ-
нэшхуэ щызиIэну зы Iыхьэр нобэ къызэв-
нэкIыу жыпIэ хъунущ, ауэ школым щыв-
гъэкIуа илъэсхэр щIэх-щIэхыурэ фи гуа-
пэу фигу къэвгъэкIыжынущ. ИпэкIэ 
уп лъэмэ, гъэунэхуныгъэ куэд къыфпэ-
щылъщ, псом япэу жэуаплыныгъэ ин 
зыпылъыр экзаменхэрщ. Си фIэщ мэхъу 
абыхэм дэтхэнэри фыпхыкIыфыну. 
Иужьрей уэзджынэр иджыри нэгъуэщI 
зым и нэщэнэщ - ар фи къэкIуэнур 
щывубзыху пIалъэр къызэрысам и 
щыхьэту аращ. Сыт хуэдэ ар хъунуми 

зэлъытар фэращ. Нэхъыщхьэ дыдэр - 
фи гъуэгу, насып къэвгъуэтыжынырщ, 
фызыщIэхъуэпсхэр зэвгъэхъулIэнырщ. 
Зэи фымыдзыхэ, фыкъимыкIуэт. Сыны-
вохъуэхъу лъагапIэхэм фылъэIэсыну, фи 
цIэ-унэцIэхэр щIэныгъэ щызэвгъэгъуэта 
курыт школым и тхыдэм къыхэнэну.

Егоровэ Татьянэ фIыщIэ псалъэхэмкIэ 
захуигъэзащ школакIуэхэм я егъэ-
джакIуэхэми, я адэ-анэхэми. 

- Балигъ гъащIэм фыхыхьэным зыма-
щIэщ иIэжыр. Зыуэ щыт къэрал экзамен-
хэр къывэхъулIэну си гуапэщ, абы игъэ-
белджылынущ здэвунэтIыну гъуэгуанэр. 
Фи хъуэпсапIэхэр Тхьэм къывигъэхъулIэ! 
- жиIащ Къуныжь МуIэед.

НыбжьыщIэхэм захуигъэзащ курыт 
школым и унафэщI Бланыхь Казбеки:

- Нобэ зэрыжаIащи, иужьрей уэзджы-
нэр къыщеуэ махуэм сабиигъуэр къы-
зывонэкIри, зэрыхабзэу, балигъ гъащIэм 
фыхыхьэу аращ. Сэри сынывохъуэхъу эк-
заменхэр къывэхъулIэну, адэ-анэхэр 
къызэрыфщыгугъ псомкIи арэзы фщIы-
ну. Курыт школым фи къэу хьым зы-
щиужьауэ, ныбжьэгъу пэжхэр щызэвгъэ-
гъуэтауэ къыщIэкIыну ди гуапэщ.

Махуэшхуэм утыкур ягъэбжьыфIащ 
школым и езанэ классым щIэтIысхьэну 
цIыкIухэм. ЕджапIэр къэзыуххэм гулъы-
тэу ягъуэтамрэ щIэныгъэу къратамкIэ зэ-
рыарэзыр къыхэщу, фIыщIэ хуа щIащ 
егъэ джакIуэхэми школ унафэщIми.

НыбжьыщIэхэм вальсыр ягъэзэщIа 
нэужь, иужьрей уэзджынэр игъэзууну 
хуа гъэфэщащ 11-нэ классыр къэзыух Ди-
дан Аслъэнрэ езанэ классым щIэтIыс-
хьэну Нэхущ Салинэрэ. 

ГуфIэгъуэ Iуэхугъуэхэр зэфIэкIа нэужь, 
хьэщIэхэм курыт школым зыщра-
гъэплъыхьащ, еджакIуэхэм зыщагъасэ 
пэшхэр, я шхапIэр, псыгуэныр зыхуэдэм 
зыщагъэгъуэзащ.

БЕЛГЪЭРОКЪУЭ Марьянэ.

КъБР-м и Аруан районым хыхьэ Джэрмэншык къуажэм илъэс щэ ныкъуэм щIигъу 
япэкIэ дащIыхьауэ щыта щэнхабзэ унэр зэгъэпэщыжын щIадзащ. Иужь зэманым ар 
зэхуэщIауэ екIуэкIащ зэрахуэмыгъэплъымкIэ, электрокъарур зрикIуэ кIапсэхэри 
зэрызэкIэлъымыкIуэм къыхэкIыу.

ИДЖЫПСТУ ухуакIуэхэм инженер сетхэр зэхъуэкIын щIадзащ. Апхуэдэу унащхьэр, 
бжэ-щхьэгъубжэхэр яхъуэжынущ, пэш кIуэцIхэр зэрахьэнущ.

 «Щэнхабзэ» лъэпкъ проектым ипкъ иткIэ ирагъэжьа лэжьыгъэхэр мы илъэсым къри-
убыдэу яухын хуейщ.

КъБР-м ЩэнхабзэмкIэ и министерствэм и пресс-IуэхущIапIэ.

КъБР-м и Iэтащхьэ КIуэкIуэ Казбек дыгъуасэ лэжьы-
гъэ IуэхукIэ Налшык щыхуэзащ «Россети-Кавказ Ищ-
хъэрэ» зэгухьэныгъэм и генеральнэ директорым и къа-
лэнхэр зыгъэзащIэ Левченкэ Роман.

ХЬЭЩIЭМ щепсалъэм КIуэкIуэ Казбек къыхигъэщхьэ-
хукIащ: «Россети» компанием дызэрыпыщIам ди дежкIэ 
мыхьэнэшхуэ иIэщ. Ди зэдэлэжьэныгъэм и лъабжьэр рес-
публикэм исхэр зэблэу къыхэмыкIыу электрокъарукIэ 
къызэгъэпэщынырщ икIи абы сэбэпынагъышхуэ иIэщ, а 
лэжьыгъэм адэкIи зедгъэубгъуну ди мурадщ. Мы IэнатIэм 
ехьэлIа инвестицэ проектхэр дгъэзэщIэну дэ дыхьэзырщ».

ЗэIущIэм къыщаIэта Iуэху нэхъыщхьэхэм ящыщщ элек-
трокъарукIэ республикэр къызэрызэрагъэпэщым зэблэу 
къыхэмыгъэкIыныр. Абы папщIэ зыхуэфащэ ухуэны-
гъэхэмрэ энергиер зрикIуэ линэхэмрэ зэгъэпэщыжыным 
нэгъабэ нэхърэ процент 28-кIэ нэхъыбэ, псори зэхэту сом 
мелуан 265-м щIигъу мы гъэм къыхуаутIыпщащ. Лэжьы-
гъэ псори зэдэууэ йокIуэкI: электрокъарур зрикIуэ линэхэм 
ящыщу километр 11-м щIигъу, трансформатору 10, транс-
форматор подстанц 20 зэгъэпэщыжын яухащ.

«Къэбэрдей-Балъкъэрым исхэм электрокъарум и уасэм-
кIэ щIыхуэшхуэ зытрагъахуэркъым»,- къигъэлъэгъуащ 
Левченкэ Роман икIи абы папщIэ щIыналъэм и Iэтащхьэм 
фIыщIэ къыхуищIащ. Псалъэмакъым апхуэдэу къыхэщащ 
псэупIэ-коммунальнэ хозяйствэм и IуэхущIапIэхэм элек-
трокъарумкIэ ятелъ щIыхуэр пшыныжынымкIэ хэкIыпIэ-
хэр.

КъБР-м и Iэтащхьэмрэ
Правительствэмрэ я пресс-IуэхущIапIэ.

КъБР-м и Iэтащхьэ КIуэкIуэ Казбек лэжьыгъэ 
IуэхукIэ хуэзащ «Россети-Кавказ Ищхъэрэ» 
зэгухьэныгъэм и унафэщI Левченкэ Роман

Джэрмэншык  дэт  щэнхабзэ
унэр  зэрагъэпэщыж

ФIэхъус, балигъ гъащIэ

ГТО-м  къуажэдэсхэр
зыубгъуауэ  къыхашэ

Фэеплъ  пшыхьхэр Iуэхутхьэбзэ

Май  щIыналъэ

ЩIыуэпс

Ди газетым зэрытетащи, 
на къыгъэм и 18-м 
 КъБКъУ-м щызэхэтащ 
«Адыгэ хэр: блэкIар, нобэр, 
къэ кIуэнур» фIэщыгъэм 
щIэт дунейпсо щIэныгъэ-
практикэ конференц. 
Адыгэ хэм я щыгъуэ-щIэж 
махуэм ирихьэлIэу Дуней-
псо Адыгэ Хасэм къызэ-
ригъэпэща а Iуэху щхьэ -
пэм хэтащ Къэрэшей-Шэр-
джэс, Адыгэ республи-
кэхэм, Ставрополь, Крас-
нодар щIыналъэхэм, Мэз-
дэгу къикIа лIыкIуэхэр. Он-
лайн мардэм иту Тыркум, 
Сирием, Иорданием, Евро-
пэм щыIэ адыгэ хасэхэри 
къеблэгъащ. 

ЗЭIУЩIЭМ кърихьэлIащ 
 КъБР-м и Iэтащхьэм и Адми-
нистрацэм ЩIыналъэ поли-
тикэмкIэ и управленэм и 
унафэщI Къуэжей Артём, 
КъБР-м Граждан жылагъуэ 
IуэхущIапIэхэм ядэлэ жьэ-
нымрэ лъэпкъ IуэхухэмкIэ и 
министр КIурашын Анзор, 
КъБКъУ-м и ректорым и 
 къалэнхэр пIалъэкIэ зыгъэ-
защIэ Алътуд Юрий, Гума-
нитар къэхутэныгъэхэмкIэ 
Къэрэшей - Шэрджэс инсти-
тутым и унафэщI Тхьэгъэп-
сэу Рэмэзан, Адыгэ жыла-
гъуэ зэгухьэныгъэхэм я лэ-
жьыгъэр зэзыгъэуIу сове-
тым и тхьэмадэ Къалмыкъ 
Жылэбий сымэ, нэгъуэщI-
хэри.

ДАХ-м и тхьэмадэ Сэхъу-
рокъуэ Хьэутий зэIущIэр 

ЦIыхухэр, псэущхьэхэр, къэкIыгъэхэр зи хэщIапIэ 
ЩIы Хъурейм гулъытэ хэха хуэщIыным теухуауэ 
 ООН-м къыхигъэунэхукIа пIалъэм Биологие зэмы-
лIэужьыгъуагъэм и махуэкIэ йоджэ. Ар 2001 гъэм 
къыщыщIэдзауэ накъыгъэм и 22-м дуней псом ща-
гъэлъапIэ.

УСАКIУЭХЭМИ гупсысакIуэхэми псалъэ дахэ куэд 
 зы хужаIа, лъэпкъ къэс къыддекIуэкI IуэрыIуатэхэми 
 гулъытэншэ щымыхъуа, гъащIэм мыхьэнэ ин дыдэ 
щызыгъэзащIэ щIыуэпсым, ди жагъуэ зэрыхъунщи, 
иужьрей илъэси 100-м къриубыдэу тхьэмыщкIагъэу къы-
лъыдгъэсым хэхъуэ зэпытщ. ЩIэныгъэлIхэм къызэра-
лъытэмкIэ, ди планетэм биологие лIэужьыгъуэу тетхэм 
ящыщ куэдыр щIэгъэхуэбжьауэ щIытекIуэдыкIыжым и 
щхьэусыгъуэ нэхъыщхьэр къыщылъыхъуапхъэр къэрал-
хэм, жылагъуэм ди псэукIэм зыщедгъэужькIэ, дыкъэзыу-
хъуреихь дунейр, щысхьырабгъу лъэпкъ худимыIэу, 
зэрызэхэдуфIаерщ.

Зи гугъу тщIы махуэр хуэгъэзащ ди зэхэмыщIыкIыны-
гъэкIэ щIыуэпсым етх лейр зыхуэдизыр къыдгурыIуэжу, 
ар дгъэзэкIуэжын папщIэ, дыкъэзыухъуреихь дунейм 
 дыкъэзылъхуа ди адэ-анэм хуэдэу дызэрыхущытып хъэм 
дызэрегупсысыным, щIыгум щызекIуэ псэущхьэхэм, 
 уэгур зэпрызыгъэз бзухэм, гъудэ-бадзэ хуэдэхэм я зэмы-
лIэужьыгъуагъым кIэрыдгъэху зэрымыхъунур нэхъри 
зыхэтщIэным. 

Къыхэгъэщыпхъэщ, ди планетэм цIыхуIэ зылъэмыIэса 
щIы Iыхьэу къыщызэтенахэр кIуэтэху къэс нэхъ мащIэ 
зэрыщыхъури. Илъэси 100 - 150-рэ хуэдизкIэ дызэIэбэ-
кIыжмэ, ЩIы Хъурейр зэрыщыту къэтщтэнщи, зи щIы-
уэпсыр щемыкIэкIуа щIыпIэхэр (экосистемэхэр), я бжы-
гъэкIэ, дэнэ лъэныкъуэкIи щызэхуэдэт. Ауэ, цIыхухэм, 
къызэтеувыIэжыкIэ ямыщIэу, я Iэужьым нэхъри зыщра-
гъэужьым, дыкъэзыухъуреихь дунейм леишхуэ къыте-
хьащ: ЩIы Хъурейр экосистемэ куэдым «хэкIыжащ», 
къыщызэтена тIэкIуми, загъэгуса фIэкIа умыщIэну, зы-
щызэкIуэцIауплIанщIэ хъуащ. 

Эколог цIэрыIуэхэм зэрыжаIэмкIэ, щIыуэпсыр зы-
хуэкIуа щытыкIэм Iэмал гуэрхэр икIэщIыпIэкIэ къыхуэд-
мыгупсысмэ, зэман гъунэгъум къриубыдэу щыхьэт ды-
техъуэнущ къэкIыгъэрэ псэущхьэу къыщызэтенахэм 
ящыщу лIэужьыгъуэ мин 11-м нэблагъэр иджыри ди 
 планетэм зэрытекIуэдыкIыжынум. Хэти къыгурыIуап-
хъэщ, псэущхьэрэ къуалэбзууэ, гъудэ-бадзэрэ хьэпщхуп-
щу апхуэдиз лъэпкъыгъуэ зэуэ, лъэхъэнэ кIэщIым къри-
убыдэу, ЩIы Хъурейм тебзэхыкIыжыным щIыуэпсым 
къыхуихьынкIэ хъуну шынагъуэр зыхуэдизыр.

Дауи, цIыхухэми гу зэрылъатауэ, мы дунейм, езыр-
езыру, псэущхьэ-къэкIыгъэхэм ящыщу лIэужьыгъуэ 
 гуэрхэри тобзэхыкIыж, нэгъуэщIхэри къыщоунэху. АтIэ, 
мис а IуэхугъуитIыр щызэдемыкIуэкIыжыфу, щIым 
къытехъуэхэм нэхърэ текIуэдыкIыжыр нэхъыбэ хъуамэ, 
ди планетэм лей етхыу аращи, апхуэдэ Iуэху зехьэкIэм 
шынагъуагъэ иным дызэрыхуишэми шэч хэлъкъым.

Биологие беягъэм йогуауэ экосистемэхэр зэрызэ-
къуачри, лъэныкъуэкIэ къраш лъэпкъыгъуэхэр а щIы -
пIэм «щыхэгъэрей» къэкIыгъэ-псэущхьэхэм зэрыха-
утIыпщхьэри, климатым зэхъуэкIыныгъэ гуемыIухэр къы-
зэрыщыхъури, дунейм цIыхуу тетым я бжыгъэм зэрыхэ-
хъуэри, щIыуэпсым и хъугъуэфIыгъуэхэр губзыгъагъэ 
хэлъу зэрызэрамыгъэзэхуэфри. Иужьрейм ехьэлIауэ 
къыхэдгъэщынщи, ООН-м иригъэкIуэкIа къэхутэны-
гъэхэм къызэрагъэлъэгъуамкIэ, ЩIы Хъурейм и эколо-
гие системэхэм ящыщу процент 60-м щIигъур къызэ-
рагъэсэбэпыр акъылыншагъэ дыдэ хэлъущ. 

Мэзхэр зэрыраупщIыкIым, абыхэм мафIэсхэр къызэ-
рыщагъэхъум, алъандэрэ цIыхуIэ зылъэмыIэса щIы 
Iыхьэ хэм ухуэныгъэщIэхэр зэрыщаухуэм щIыгум и те-
плъэм къыпхуэмыцIыхужын хуэдизу зрегъэхъуэж. И нэ-
хъыбэм къызэрекIуэкIыр аращи, электростанцхэмрэ 
 гъуэгущIэхэмрэ къыщыунэху щIыпIэхэм щраупщIыкI 
жыг хэм я пIэкIэ нэгъуэщI щхъуантIагъэхэр щыхасэр-
къым. Ауэ  щыхъукIи, апхуэдэхэр зи хэщIапIэу щыта, зи 
щхьэр здэзыхьын зымыщIэу утыку кърана псэущхьэхэм-
рэ къэ кIыгъэхэмрэ, къэунэхуа щытыкIэр яхуэмыхьыжу, а 
Iуэху мыщхьэпэм йокIуэдыкI, къатепсыха шынагъуэр 
лъап сэрых яхуэхъуу.

Щыпсэу Iэгъуэблагъэм хуэсакъын зэрыхуейм цIыхур 
къыхуезыджэ Iэмалхэм ящыщу иужьрей зэманым 
 дунейм къытехьащ «экологие туризм», «мэкъумэш эко-
логие», «псыр хъумэным хуэгъэза экологие щэнхабзэ» 
унэтIыныгъэщIэхэр, пхъэм пэхъун нэгъуэщI гъэсынып-
хъэхэр зэхэлъхьэныр, нэгъуэщIхэри. 

ЦIыхуIэ зыхэмыIэба, «зи щхьэ зезыхьэжыф» щIы Iы-
хьэхэм хуэсакъыныр щIэныгъэлIхэм щIагъэнэхъапэр, 
ахэр зи хэщIапIэ псэущхьэхэмрэ къэкIыгъэхэмрэ езыр-
езыру зыкъызэраужьыжыфын къаруушхуэ къазэры-
къуэкIырщ.

А псом къыхэкIыуи, щIыуэпсыр хъумэным телажьэ ду-
нейпсо зэгухьэныгъэм и къалэн нэхъыщхьэхэм ящыщ 
зыщ дыкъэзыухъуреихь дунейм къыщхьэщыжыным 
 хуэгъэзауэ, къэралхэм, абыхэм щыпсэу цIыхухэм зэдра-
гъэкIуэкIыпхъэ лэжьыгъэхэр убзыхуныр. Абы къыдэ-
кIуэуи, ЩIы Хъурейм биологие зэмылIэужьыгъуагъэм 
щы кIэрымыхун папщIэ, псом япэрауэ, езы политикхэм -
рэ къулыкъущIэхэмрэ щIыуэпсым ехьэлIа щIэныгъэ 
 зрагъэгъуэтыпхъэщ, абы иужькIи, а Iуэхум хуэгъэза 
 дерсхэр хьэрычэтыщIэхэм, жылагъуэм драгъэкIуэкIып-
хъэщ.

Дыкъэзыухъуреихь дунейм и щытыкIэр егъэфIэкIуэ-
ным теухуауэ ООН-м зыхуигъэувыжа къалэн нэхъыщ-
хьэхэм ящыщ зыщ 2015 гъэм къыщыщIэдзауэ ЩIы 
 Хъурейм экологие и лъэныкъуэкIэ щытыкIэ зэпIэзэрыт 
къыщызэгъэпэщыныр.

КЪУМАХУЭ Аслъэн.

Накъыгъэм и 21-м адыгэу ду-
нейм тет псоми ягу къагъэкIыж 
илъэси 157-кIэ узэIэбэкIыжмэ, 
Кавказым щиуха лъапсэрых за-
уэм ди лъэпкъым къыхуихьауэ 
щыта бэлыхьхэмрэ гугъуехьхэм-
рэ, щыщIэныгъэ инхэмрэ насы-
пыншагъэшхуэмрэ. Ап хуэдиз зэ-
ман дэкIа пэтми, зэ рынэ ры-
лъагъущи, зыкIи нэхъ  кIащхъэ 
 хъуакъым Урыс-Кавказ илъэсищэ 
зауэм кърикIуа хьэзабыр адыгэ-
псэм зэрызыхищIэр. Зи хэкур 
фIыуэ зылъагъу, абы и блэкIар 
зыщымыгъупщэ, и къэ кIуэнум 
ири пIейтей куэдым ноби я нэпс 
къафIокIуэ, лъапсэрыхыр къыт-
хуэзыгъэкIуа а зауэжьым  епха 
хъыбархэмрэ гъыбзэхэмрэ щы-
щIэдэIукIэ. 

А ПСОРИ нэрылъагъу щыхъу 
фэеплъ зэIущIэ купщIафIэ адыгэ-
хэм ди щыгъуэ-щIэж махуэм ири-
хьэлIэу щекIуэкIащ ди республикэм 
и курыт еджапIэхэм ящыщ куэдым, 
щIэныгъэ щрагъэгъуэт IуэхущIа-
пIэхэм. КупщIафIэт икIи гукъинэжт 
КъБКъУ-м и медколледжым иджы-
благъэ къыщызэрагъэпэща ап хуэ-
дэ фэеплъ пшыхьыр. Ар иригъэ-
кIуэкIащ медколледжым и егъэ-
джакIуэ Токъбей Анетэ. Iуэхур къы-
зыхуэтыншэу зэфIэха хъуным я 
зэфIэкI куэд ирахьэлIащ еджапIэм 
и лэжьакIуэхэу БжьыхьэлI Этери, 
Нало Маргаритэ, ПщыхьэщIэ Iэси-
ят, Абэзокъуэ Татьянэ, Шапсыгъ 
Мурат, КъуэщIысокъуэ Зухра сымэ, 
езанэ курсым и студентхэр. Фэеплъ 
пшыхь егъэкIуэкIыным ехьэлIа лэ-
жьыгъэ псори, сыт щыгъуи хуэдэу, 
абыхэм ядиIыгъащ медколледжым 
и унафэщI Пщыбий Светланэ. 

Пшыхьыр къызэIуахащ хамэщI 
щыIэ адыгэхэм хэкужьым хуауса 
«Iуащхьэмахуэ» гъыбзэмкIэ. Абы 
щIэдэIуу еджапIэм и актовэ пэшы-
шхуэм щIэсхэм яхэтт уэрэдыжьым 
я нэгу къищIэгъэхьа теплъэгъуэхэм 
зи нэпс къыщIигъэкIхэр, адыгэ 
лъэпкъым и щхьэм кърикIуа гуихыр 
псэкIэ зэрызыхащIэр плъагъуу. 
АдэкIэ студентхэр шэщIауэ тепсэ-
лъыхьащ Урыс-Кавказ зауэм и 
 къекIуэкIыкIамрэ абы къыкIэ лъы-
кIуа Iуэхугъуэхэмрэ. 

- Илъэси 157-рэ ипэкIэ гъуэгуанэ 
кIыхь икIи хьэлъэ теуващ ди 
лъэпкъыр. Кавказыр зэщIилъа -
щIэу къыщылыда зауэжьым и лы-
гъейм хисхьар мащIэтэкъым. Къэ-
на тIэкIум я нэхъыбапIэм я псэр 
лъэпкъым хуахъумэу, тенджыз 
ФIы цIэм техьащ, Iэмалыншагъэ -
кIэ, нэгъуэщI хэкIыпIэ ямыгъуэты-
жу, - жаIэрт ныбжьыщIэхэм. - Нобэ 
адыгэхэр дуней псом щызэбгрып-
хъа хъуащ. Ди къуэшхуэр щопсэу 
Тыркум, Сирием, Иорданием, Из-
раилым, Америкэм и Штат Зэгуэт-
хэм, Германием, нэгъуэщI къэрал 
куэдым. Апхуэдэу адыгэ лъэпкъыр 
зэкъуэуда хъуащ. Лъэпкъым и щIы-
фэм, и гум телъщ пащтыхь джатэ 
жаным къытридза уIэгъэм и дыр-
къуэр, 1763 - 1864 гъэхэм щыIа гуIэ-
гъуэм хэкIуэдахэм я фэеплъ хьэ-
лъэу. Илъэси 101-кIэ екIуэкIа зауэм 

ЩытыкIэ  зэпIэзэрыт
дыхуэныкъуэщ

Къэбэрдей-Балъкъэрым 
Узыншагъэр хъумэнымкIэ 
и  министерствэм и нэIэм 
щIэту ХьэтIохъущыкъуей 
къуажэм зыхуей щыхуа-
гъа зэ щIыпIэ амбулаторэр.

МЫБЫ щызэфIах лэжьы-
гъэхэр медицинэ Iуэхутхьэб-
зэхэр егъэфIэкIуэным теу-
хуауэ къэралым щаубзыхуа 
мардэщIэхэм сыткIи тохуэ: 
амбулаторэм къыщызэ Iуа-
хынущ регистратурэ «зэIу-
ха», медицинэ картэхэм я 
хъумапIэ, цIыхухэр зы щIэуп-
щIэхэм жэуап щрат центр, 
сымаджэхэр дохутырым 
щы пэплъэ пэш.

Зеикъуэ сымаджэщым 
иджыблагъэ къыщызэра-
гъэпэщащ унэм щIэлъ сы-
маджэ хьэлъэхэм щеIэзэну 
пал лиативнэ къудамэщIи. 
Абы щылэжьэнущ дохутыру 
3-рэ щIэныгъэ курыт зиIэу 
4-рэ икIи хухахащ сы ма-
джэхэр тыншу къы зэ ры-
рашэкI «Ларгус» авто маши-
нэ. Дохутырхэр сымаджэ -
хэм я унэм кIуэурэ, ахэр 
зыхуеину Iуэху тхьэбзэ псо -
ри (мастэ хэIу ныр, хущ-
хъуэхэр лъынтхуэм хэ-
гъэлъэдэныр, зондкIэ гъэш-
хэныр, нэ гъуэщI хэри) абдеж 
щы хуа щIэнущ. Мып хуэдэ 
лэ жьы гъэхэр зэ фIэзы-
гъэкIыну гупым къегъэ щIы-
лIауэ  щы  тынущ, Бахъ сэным 
и мызакъуэу, Iуащ хьэмахуэ, 
Дзэлыкъуэ щIы налъэхэри. 
Зеикъуэ  поликлиникэм ща-
гъэуващ иужь ды дэу къы-
дэкIа бжыгъэр зи лъабжэ 
флюоро граф рент ген Iэмэ-
псымэр.

ЛЪОСТЭН  Музэ.

къыщызэIуихым жиIащ блэ-
кIар зыщыдмыгъэгъупщэу, 
къэкIуэнум дытелажьэу 
дып сэун зэрыхуейр. 

- Кавказ зауэр зэриухрэ 
мы гъэм илъэси 157-рэ 
 ирокъу. «БлэкIар зымыщIэ-
жым къэкIуэну иIэкъым», - 
жаIэ адыгэхэм. Кавказ за-
уэм лъы куэд щагъэжащ, ар 
адыгэ лъэпкъым и тхыдэм 
хэт лъэхъэнэ нэхъ хьэлъэ-
хэм, гущIыхьэхэм ящыщщ. 
А гузэвэгъуэшхуэм къелауэ, 
я щхьэ яхъумэжыфауэ лIа-
къуэ 8-нэ къытщIохъуэ 
иджы кIэ. УзэплъэкIыж зэпы-
ту упсэу мыхъунуми, блэкIар 
тщIэжрэ, апхуэдэ дяпэкIэ 
къызэрыдмыгъэхъужыным 
дытелажьэу дыпсэупхъэщ. 
Ди бзэ, хабзэ, гъэсэныгъэ, 
тхыдэ зыщыдгъэгъупщэнкIэ 
Iэмал иIэкъым. Уи гуапэ 
 мыхъуу къанэркъым, дуней 
псом щызэбгрыпхъа хъуа 

адыгэхэр зыхэс къэралхэм 
пщIэ ин къызэрыщыхуа-
щIыр, абыхэм я цIэр фIыкIэ 
къраIуэу яхуэфащэ увыпIэ 
зэраубыдыжыфар. 

Мы зэманым дунейр щы-
тыкIэ гугъум итщ, гузэвэ-
гъуэшхуэм хэт къэралхэр 
щыIэщ. Ди тхыдэм хэта 
 гу Iэгъуэр тщIэжрэ, апхуэдэ 
н эщхъеягъуэм адрей 
лъэпкъ хэр зэрыщытхъу мэ-
ным дыхущIэкъун, къыхуед-
джэн хуейщ. Дэ фIыуэ 
 къыдгуроIуэ, лъэпкъым 
илъэ гъуа гузэвэгъуэр тегъэ-
щIапIэ ящIу дызыгъэжэ-
къуэну хуейхэри зэрыщыIэр, 
апхуэдэхэм задевмыгъэ шэ-
хыну фыкъыхузоджэ, сыт 
щхьэ кIэ жыпIэмэ, лъэпкъым 
зыгуэр хуэпщIэн е абы и 
цIэкIэ утыку уихьэн папщIэ, 
акъыл гъэтIысакIэ мызэ-
мытIэу уегупсысын хуейщ. 
КъэкIуэну щIэблэм, лъэп-

къым и пщэдейм и жэуап-
лыныгъэ ин дэтхэнэми зэ-
рытхьыр зыщывмыгъэгъуп-
щэну сыныволъэIу, - захуи-
гъэзащ ДАХ-м и тхьэмадэм 
къызэхуэсахэм.

КIуэкIуэ Казбек и цIэкIэ 
конференцым кърихьэлIа-
хэм фIэхъус псалъэкIэ за-
хуигъэзащ КъБР-м и Iэтащ-
хьэм и Администрацэм 
ЩIы налъэ политикэмкIэ и 
управленэм и унафэщI 
 Къуэ жей Артём.

- Лъэпкъым и тхыдэм, 
щэн хабзэм зегъэужьыным-
кIэ, абы хэт зэIумыбзхэр 
наIуэ къэщIынымкIэ мы зэ-
IущIэр щхьэпэну сыщогугъ. 
НобэкIэ адыгэхэм зыкъа-
гъэлъэгъуэну, езым я увыпIэ 
къагъуэтыжыну, зэрызау-
жьын хэкIыпIэхэм лъыхъуэ-
ну IэмалыфI ягъуэтащ. Кав-
каз зауэм адыгэхэм къыт-
хуихьа гузэвэгъуэ иныр, 
хэщIыныгъэм и Iэужьыр зы-
лъагъухэм фIыуэ къыдгу-
роIуэ лъэпкъым и ефIэ кIуэ-
ныгъэмрэ зыужьыныгъэмрэ 
дуней мамырым фIэкI зэ ры-
щызыIэрумыгъэхьэфынур. 
Апхуэдэ дыдэу зыхэтщIыкIын 
хуейщ, ди зыужьыныгъэр 
нэгъуэщI лъэпкъхэм зэран 
яхуэхъункIэ Iэмал зэримы-
Iэр. Конференцым хэтхэм 
ирагъэкIуэкI псалъэмакъыр 
псом хуэмыдэу мыбдеж 
къыщызэхуэса щIалэгъуа-
лэм къахуэщхьэпэну сыщо-
гугъ, - жиIащ Къуэжей Ар-
тём.

Къэралым, лъэпкъым, 

щIа лэгъуалэм, щIэныгъэ ду-
нейм дежкIэ конференцым 
иIэ мыхьэнэм теухуауэ щы-
тащ КъБКъУ-м и ректорым и 
къалэнхэр пIалъэкIэ зыгъэ-
защIэ Алътуд Юрий и къэп-
сэлъэныгъэр:

- Мыпхуэдэ зэIущIэхэм мы-
хьэнэшхуэ яIэщ, сыт щхьэкIэ 
жыпIэмэ, тхыдэ пэжыр псо-
ми ящIэн хуейщ, иужькIэ 
зэIумыбз къэмыхъужын хуэ-
дэу. Абы и лъэныкъуэкIэ 
КъБКъУ-м лэжьыгъэ ин що-
кIуэкI. Псом япэрауэ, хамэ 
къэрал щыпсэу ди лъэп-
къэгъухэмрэ хэкумрэ лъэ-
мыж дахуэхъуу жыпIэ хъу-
нущ, КъБКъУ-м хэхэс адыгэ-
хэм я щIэблэ куэд щоджэри. 
НэгъуэщI къэралхэм ящы -
щу лъэпкъ 200-м нэблагъэ 
щоджэр ди деж. Гъэ къэскIэ 
абыхэм къахыдогъахъуэ. 
ЩIэ ныгъэм, егъэджэны-
гъэм теухуауэ КъБКъУ-м 
 игъуэт зыужьыныгъэм адэ-
кIи къыпытщэну ди му -
радщ.

Гуманитар къэхутэныгъэ-
хэмкIэ Къэрэшей-Шэрджэс 
институтым и унафэщI Тхьэ-
гъэпсэу Рэмэзан къыщып-
салъэм жиIащ конферен-
цым и мыхьэнэр зэрыиныр 
абы кърагъэблэгъахэм яIэ 
пщIэ лъагэм къызэригъэ-
лъагъуэр. Ар тепсэлъыхьащ 
лъэпкъыр зыIущIэ лъэпо-
щхьэпохэм, абыхэм я хэ кIы-
пIэу езым къилъытэхэм. 
Тхьэ гъэпсэум зи щхьэ зы-
хуэмыхъумэжа лъэпкъ ма-
щIэхэм я щапхъэ къихьри, 

Адыгэхэр: блэкIар, нобэр, къэкIуэнур

Гур здэщыIэм
псэр мэкIуэж

апхуэдэу лъапсэрыхыр къытхуи-
гъэкIуащ адыгэхэм: цIыхуи 10 къэс 
9-р зауэм хэкIуэдащ е хамэщIыр 
псэупIэ хуэхъуащ. 

Пшыхьыр езыгъэкIуэкIхэм къы-
халъхьэри, абы кърихьэлIахэр аб-
дежым дакъикъэкIэ яхуэщыгъуащ 
зауэжьым хэкIуэдахэм, здэIэпхъуэ 
щIыналъэми нэмысу хэхэс гъуэ-
гуанэ хьэлъэм текIуэдахэм. 

Щыгъуэ дакъикъэм пыувэ хуэдэ, 
студентхэр адэкIэ къеджащ Урыс-
Кавказ зауэм теухуа усэхэм. Ап-
хуэдэт, къапщтэмэ, Шорэ Маринэ и 
къалэмыпэм къыпыкIа «Гугъэ» 
усэр. 

Псэ гъы макъ сэ кIуэцIкIэ
зыхызощIэ.

ХэкIыпIэншэу псэ хамэщI къина...
ЗыдэкIуэнур дэнэкIэм имыщIэу,
Джэрэзауэ щIылъэм къытена.
Тыншыжын къафIощIыр я псэр,

псынэ
Зэ Iубгъуэ я хэкужьым щаIухуам.
Хуэдэщ, и хэкужь имыс адыгэр,
НыкъуэукIыу, ныкъуэдыкъуэу

къагъэнам.
Уи хэку губгъуэ нэкIукIэ зыхэпIубэу,
Псэм фIэIэфI хьэуар уэ

жьэдэпшам,
Къэбгъэзэжрэ уувыжатэмэ

лъэ быдэу,
Хуэдэти уи хэку урамышам!
Гъыбзэ дапщэхэр буса уэ,

си адыгэ?
Нэпсу нэхэм дапхуэдизи

щIэбгъэкIа?
УкIэзызыу, мыл къыпфIэщIу

хамэщI дыгъэр,
УщалъхуамкIэ Iэхэр дапщэрэ

 пшия?
Хэт къыгурыIуэнут птелъ

 бэлыхьыр?
Хэти уи гукъеуэр зыхищIэнт?
Уэ хамэщIым фIыгъуэм

ухакухьми,

Уи лъэпкъ уардэр хэт
пщигъэгъупщэнт?

Сыт Iэмалт, хэкIыпIэ
щывмыгъуэткIэ -

ХамэщIым бынунагъуэ
фыщыхъуащ,

ЕгъэзыпIи гъащIэм
къыщывгъуэтри,

НыбжьэгъущIи куэд
зэвгъэпэщащ.

Арт Iэмалу уиIэр, си адыгэ...
УгуитIщхьитIу гъащIэр ибохьэкI.
Ауэ, упсэухукIэ зэ, уогугъэ,
къэбгъэзэнуи - Тхьэм

пхузэфIигъэкI!
- Илъэси 101-кIэ екIуэкIа за-

уэжьым мыгъуагъэ куэд къыхуи-
хьащ ди лъэпкъым. Хэкум къина-
хэм нэплъэжыгъуэ ягъуэтыжами, 
ноби гугъуехь куэдым хэтщ «хэхэс» 
псалъэр зи цIэм патхауэ нэщIы-
багъкIэ зыхужаIэу зи гъащIэр езы-
хьэкIыу хамэщI щыпсэу адыгэхэм, - 
щыжаIэрт утыкум ныбжьыщIэхэм. - 
Апхуэдэу щытми, кIуэдакъым, 
Тхьэм и фIыщIэкIэ, ди лъэпкъ 
 уардэр. Сыт хуэдэ къэрал щыпсэу-
ми, ахэр яхозагъэ икIи ягуроIуэ 
зыхэс лъэпкъхэм, уеблэмэ а хамэ 
щIыналъэхэм унафэщI, къулыкъу-
щIэ щохъуф. Псом нэхърэ нэхъыщ-
хьэращи, ди адыгэбзэр, лъэпкъ 
 хабзэмрэ нэмысымрэ яхъумэжыф, 
адэжь щIыналъэм хуаIэ пыщIэны-
гъэхэри ягъэбыдэ. 

Апхуэдэу яублэри, студентхэр 
зэпкърыхауэ тепсэлъыхьащ ди 
лъэпкъэгъухэр щыпсэу щIыналъэ-
хэм абыхэм щаубыд увыпIэмрэ 
щаIэ псэукIэ-щытыкIэмрэ. А щIы-
пIэхэм я нэхъыбапIэм адыгэхэр щы-
хуитщ я анэдэлъхубзэмкIэ псэлъэ-
ну, анэбзэр щадж курыт школхэр 
къыщызэрагъэпэща къэралхэри 
щыIэщ, Тхьэм и фIыщIэкIэ. Дауэ 
 хъуми, хэхэс гъащIэр хьэлъэщ. Ар 

къызыхэщт студентхэр зыхэщIэ-
гъуэу къызэджа усэ сатырхэр. 

Кхъужьей къудамэ, тхьэмпэ пыту,
Ди Хэкум къиши къысхуэгъэс.
Арат цIыхубзым къысхуищIэну
СызэрелъэIур махуэ къэс.
Кхъужьей къудамэм и гъусэнут
Псы уэр уэрэду си гъэфIэн.
Псынэншэу къуршхэр

къеуджэкIмэ,
Сахэт си гугъэу сыгуфIэнт.
Сызыхуэныкъуэу сэ сыт щыIэ -
Данэм сыхэсми, сыХЭХЭСЩ
Кхъужьей къудамэ, тхьэмпэ пыту,
Ди Хэкум къиши къысхуэгъэс.
Ди кхъужьеижьыр сигу ихуакъым,
Езыр жыг уардэу щIым хэкIащ.
Жыг щхьэкIэ дыдэм сэ сыпысу
Си сабиигъуэр щIиупскIащ.
Уэлбанэ хъуамэ, шкIахъуэ пщыIэт,
ДыщIэст жыг щIагъым,

дыщыджэгут.
Жэщ хъуамэ, бзухэм я

тIысыпIэт.
А жыгыр ноби щIэтщ си нэгу.
Согъазэ нобэ, жысIэ защIэу
НэгъуэщI къэралхэм салъоIэс.
Кхъужьей къудамэ тхьэмпэ пыту,
Ди Хэкум къиши къысхуэгъэс. 
КIыщокъуэ Алим и «Кхъужьей 

 къудамэ» усэ цIэрыIуэм пищэ 
хуэдэт Хъунэгу Надия и « ПщIы-
хьэпIэ» тхыгъэми:

Си лъэпкъ псалъэжьхэр гъуэгу 
гъуэмылэу

Гъуэгуанэ сытеувэжащ.
Iэр къишияуэ Хэкур къаплъэу
Къысщыхъури, псэр

къэушыжащ…
ПщIыхьэпIэр къигупсысами

си гум,
Си хэхэс гъащIэм сохутэж.
АрщхьэкIэ къоблэ адэжь жьэгур,
Гур здэщыIэм псэр мэкIуэж.
Апхуэдэт пшыхьыр зэрызэхуа-

щIы жа псалъэхэу Шинкубэ Бэгърат 
и «ЖылакIэ» романым щыщхэри. 
Ахэр теухуат уи блэкIам ущыгъуа-
зэу, абы дерс щхьэпэхэр къыхэпхыу 
псэун зэрыхуейм. 

Вагъуэ 12-р IупщIу икIи лыдыжу 
къызытещ адыгэ ныпыр утыкум 
 лъагэу щыхуарзэт, ар зей лъэпкъ 
уардэм къэкIуэну дахэ зэриIэмкIэ 
щIалэгъуалэм быдагъэ я гум зэри-
лъым и щыхьэту. Аддэ жыжьэ 
 къиIукI хуэдэт «ИстамбылакIуэри». 

ЖЫЛАСЭ Маритэ.  

дыдейм апхуэдэ гузэвэгъуэ 
и щхьэ къримыкIуэн папщIэ, 
дэтхэнэми хузэфIэкIыр илэ-
жьыну къыхуриджащ.

КIэрашэ Тембот и цIэр 
зезыхьэ Гуманитар къэху тэ-
ныгъэхэмкIэ Адыгэ инсти-
тутым и унафэщIым и къуэ-
дзэ Бадынокъуэ Марзият 
лъэпкъым зихъумэжын, абы 
зэманым декIуу зиужьын 
 папщIэ Адыгейм щащIэхэм 
къызэхуэсахэр щыгъуазэ 
ищIащ. Бадынокъуэм зэ-
рыжиIамкIэ, адыгэбзэр 
джы нымкIэ проект офис 
къы зэрагъэпэщауэ, абы 
 кърагъэблэгъахэм унэтIы-
ныгъэ зэхуэмыдэу 7 трагуэ-
шауэ мэлажьэ, Iуэху инхэр 
къаIэт. Анэдэлъхубзэр зэ-
зыгъэщIэну хуейхэм папщIэ 
пщIэншэу курс зэхашати, 
цIыхушхуэ къызэрекIуэлIам 
къыхэкIыу, иджы апхуэдэхэр 
щIыналъэхэми щащIыну 
траухуащ. Нэхъ сабий ды-
дэхэр бзэм драгъэхьэхын 
папщIэ, абыхэм фIыуэ 
 ялъагъу таурыхъхэр я ар -
тист нэхъыфIхэр къагъэсэ-
бэпурэ адыгэбзэкIэ «къа-
гъэпсалъэ».

- Сыт длэжьми адыгэхэм           
я Iэужь дахэр зэрытхъумэ-
ным дыхущIокъу. Ди щIа-
лэгъуалэр я нэхъыжьхэм 
яхуэфащэу псэуну къыхудо-
джэ, - жиIащ Бадынокъуэ 
Марзият.

Адыгэхэм я щыгъуэ-щIэж 
махуэм езым, псом хуэ мы-
дэу хэхэс адыгэхэм я дежкIэ 
мыхьэнэ ин зэриIэм, конфе-
ренцым къыщаIэт псалъэ-
макъхэм и гуапэу зэрыхэтым 
теухуауэ и гупсысэ къигъэ-
лъэгъуащ КАФФЕД-м и 
унафэщI Шекерджи (Мам-
хэгъ) Йылдыз.

Адыгэхэм я блэкIар, нобэр, 
къэкIуэнум теухуауэ зэIу-
щIэм къэпсэлъэныгъэ щхьэ-
пэ щрагъэкIуэкIащ тхыдэ 
щIэныгъэхэм я докторхэу 
Къэжэр Артур, Къалмыкъ 
Жылэбий, Къущхьэбий 
 Анзор, Кузьминов Пётр, 
филологие щIэныгъэ хэм я 
кандидат Дзыбэ Айшэт 
(КъШР) сымэ, нэ гъуэщI-
хэми.

Дунейпсо конференцым 
хэтахэм я докладхэр щызэ-
хуэхьэса тхылъ щхьэхуэ 
 къыдагъэкIыну зэрамура-
дыр жаIащ къызэгъэпэ-
щакIуэхэм. 

ЩОМАХУЭ Залинэ.

Сурэтхэр  Къарей
Элинэ  трихащ. 

Лъэпкъ  Iуэху

«ПсэупIэ унэхэмрэ къалэ кIуэцIхэмрэ» 
лъэпкъ проектым ипкъ иту зэIузэпэщ 
ящIахэм ящыщщ Май къалэм и зы-
гъэпсэхупIэ паркыр.

ЩIЫПIЭХЭР зыхуей хуэгъэзэным тела-
жьэ «Сервис-строй» IуэхущIапIэм къри-
хьэлIащ сом мелуани 2-рэ мин 775-рэ и        
уасэ лэжьыгъэ. Подрядчикхэм яубзыхуа 
проектым тету асфальтыщIэ тралъхьащ 
ЩIыхьым и фэеплъымрэ МафIэ мыу-
жьыхымрэ я Iэгъуэблагъэхэм щыIэ лъэс 

зекIуапIэхэм. Ахэр дахэу къагъэувыхьы -
жащ жэщ уэздыгъэхэмрэ тетIысхьэпIэхэм-
кIэ. Мы лэжьыгъэхэм къадэкIуэу мону-
ментыр къагъэщIэрэщIэжащ, и хъурея -
гъыр плиткэхэмкIэ къращIыкIащ. Къа-
лэдэсхэр иджы тыншу йокIуалIэ фэеплъ 
мывэм тет танкым. Паркым къищынэмы-
щIауэ, къалэ уэрамхэми лэжьыгъэшхуэ 
къыщ рахьэлIэ: уэрамхэр, къулыкъущIапIэм 
еджапIэхэм я Iэгъуэблагъэхэр зэщIагъэ-
къабзэ, удз гъэгъахэр хасэ.

ШЭРЭДЖ Дисэ.

Лэжьыгъэхэр  зэпыуркъым

ХъуаскIэр къызыпих
   щIэныгъэлI

ПсапащIэхэр

Кавказым щыпсэу лъэпкъхэм я 
бзэм, щэнхабзэм, тхыдэм теухуауэ 
Псыхуабэ щекIуэкIыгъа зы щIэны-
гъэ зэхуэс гуэрым и утыкум адыгэ 
пыIэ къекIушхуэр щхьэрыгъыу 
зылI къыщихьэм, щIэс щIалэгъуа-
лэм зыми дигу къэкIакъым ар 
лъэпкъкIэ урысхэм къахэкIауи, и 
гъащIэр Шэшэным щрихьэкIауи. 
ЛIы лъагъугъуафIэр тхыдэ щIэны-
гъэхэм я доктор, Шэшэн къэрал 
университетым и профессор Кри-
кунов Владимирт. Псалъэмакъ 
купщIафIэу иригъэкIуэкIам псори 
дыдихьэхыу дедэIуащ, ауэ ар гу-
имыхуж зыщIа псалъэ дыгъэл 
зыбжанэ къыхигъэхуащи, къэс-
Iуэт эж мэ сфIэигъуэт.

«ЗЫМ и дежкIи щэхукъым, абы гу-
рыщхъуэ гуэри къыщIыхэкIын щыIэ-
къым, - жиIащ хэкъузауэ профес-
сорым, - зы лъэхъэнэфIкIэ Къэбэр-
дейм уей-уей жригъэIэу, абы и жьа-
уэр Кавказым щыпсэу лъэпкъхэм 
ялъэIэсу зэрыщытам. Егъэзыгърэ 
гъэпцIагъэкIэ и тепщэныгъэр къра-
къутэхами, кавказ лъэпкъыбэм 
ящы щу Къэбэрдеижьырщ (езы щIэ-
ныгъэлIым «Могучая Кабарда» 
жиIэрт) япэу Урысейм хуэкIуэ лъа-
гъуэм теувар, иужькIэ гъуэгушхуэу 
зызыубгъужам гушхуауэ ирикIуар. 
Тхыдэм и пэжыр, ар сыт хуэдизу 
дыджми, нэр ирищIми, гум Iэпимых-
ми, зэрыщытам хуэдэу жыIэни къэ-
гъэлъэгъуэни хуейщ. Абы мащIэ-
къым лъэкIынур, ауэ, псом ящхьэра-
щи, гъащIэм зэри шэлIа лъэпкъ 
зэщымыщхэр нэхъ  гъунэгъуж зэ-
хуищIыфыну, зым и гур адрейм 
хузэIуихыну гуащIэ иIэщ. Гулъы тэ 
лей зыхурагъэщIын щхьэкIэ, мис а 
сы зытепсэлъыхь тхыдэм и пэжыр 
щызэблашым десэжауэ дыкъэгъуэ-
гурыкIуэрт. ДызыхапIыкIа икIи ды-
зы хэпсэукIа къэрал системэр къы-
зэрекъутэхыу, ди щIыналъэм езы-
хэр зэрыпсалъэ бзэрэ гукIэ ягъа-
фIэу тхыдэрэ яIэу лъэпкъ куэд ису 
къыщIэкIащ, жыпIэнуращи, абыхэм 
я щIэжыр зыщIыпIи кIуатэкъым.

ПфIэзахуэр букъуэдииныр фIыщ, 
абы тегъэщIапIэ иIэмэ. Ауэ къэра-
лыр зэрыхуэ щытыкIэм зыдэбгъэшу-
рэ а захуагъэм пIалъэ-пIалъэкIэрэ 
зебгъэхъуэжмэ, тхыдэми абы къы-
щытлъыхъуэж пэжми пщIэи щхьэи 
яIэнукъым. СэркIэ щIэныгъэлI нэ-
сым и щапхъэщ Къэбэрдейм щыщ 
адыгэ тхыдэтх Гугу Рашад. Зэгуэ-
рым, 1954 гъэм, Налшык къалэ 
къыщызэрагъэпэщауэ щекIуэкIырт 
тхыдэмкIэ щIэныгъэ зэхуэсышхуэ. 
Къэбэрдейр езым фIэфIу Урысейм 
щыхыхьар 1555 гъэрауэ трагъэ чы-
ныхьу щIэныгъэлI куэдым зэщIэ-
жьыуэу щыжаIэм, утыку къихьа щIа-
лэщIэр абыхэм къапэувыну зыми я 
пщIыхьэпIэ къыхэхуатэкъым. Па-
сэрей урыс тхыдэ тхылъымпIэхэр те-
гъэщIапIэ ищIурэ, щIэныгъэлI щIа-
лэщIэм ар къыщыхъуар 1557 гъэра-
уэ тригъэчыныхьу хуежьащ. Зыри 
зыпэмыплъа гупсысэм къикIа зэны-
къуэкъум Гугур и Iуэху еплъыкIэм 
яхутешакъым, ар щыгъэтауэ, тIы-
сыжыну къыщежьэжым, зэры-
зэригъэзэхуар Тхьэм ещIэ, къи-
гъэзэжри пищэжат: «Къэбэрдейр 
Урысейм фIэфIу хыхьар сщIэр-
къым, ауэ зэгурыIуэныгъэ гуэрхэр 
зэращIылIэу зэбгъэдэмыувауэ пIэ-
рэт», жиIэри. Ар шэ къэуэжым 
хуэдэт. ЩIэныгъэлIым зи гугъу ищIа 
1557 гъэр кIэщI дыдэу гъэнэхуа хъури, 
тхыдэ щIэныгъэм лъэ быдэкIэ щыу-
ващ, мыдрей зэгурыIуэныгъэм ехьэ-
лIа пэжри иужьрей илъэсхэм наIуэ 
 хъууэ хуежьащ. АтIэ, а пэжыр утыку 
зэрыхъуар зи фIыщIэр Гугурт, ар абы 
зэи текIакъым. Зэрыщыта дыдэр жы-
тIэфмэ, абы дригъуазэу щытмэ, Шэ-
шэным къыщекIуэкIри къэхъунутэ-
къым, зэш зауэхэри екIуэ кIыну-
тэкъым. КъыздэфIыгърэ жысIэр?»

Нобэ хуэдэу си нэгу щIэтщ, ар щы-
жиIэм, пэш хуитышхуэм щIэс щIэ-
ныгъэлIхэри, щIэныгъэхутэхэри, 
тхы дэдж ныбжьыщIэхэри къэзэщIэ-
таджэу ину Iэгу зэрыхуеуауэ щытар, 
адыгэ тхыдэтх Гугу Рашад и пщIэр 
лъагэу яIэту. Ди нэгу щIэкIар 
хьэлэмэт зэрытщыхъуар Къэбэр-
дей-Балъкъэр къэрал университе-
тым и профессор Быж Алий тхьэ-
мыщкIэм щыжетIэжым, кIэщIт и 
псалъэр: «Рашад хъуаскIэр къызы-
пих щIэныгъэлIщ», - жиIэгъат пыгу-
фIыкIыу.

ИпэжыпIэкIэ уеплъмэ, Тхьэм дри-

жагъуэтэкъым Елбэд Хьэсэн, Гъу-
кIэмыхъу Iэубэчыр, КъардэнгъущI 
Зырамыку, Щхьэлахъуэ Iэбу, Налохэ 
Зауррэ Женярэ, КIэрашэ Зейнэб, 
Къумыкъу Тыгъуэн, Балъкъэр Бо-
рис, ХьэдэгъэлI Аскэр, Аулъэхэ Ма-
лычрэ Сариетрэ, Мерэтыкъуэхэ 
Мухъ таррэ Къасымрэ, Гугу Рашад, 
Мамбэт Хьэлым, Апажэ Мухьэмэд, 
Щэрдан Iэбу, Урыс Хьэталий, 
 Къумахуэ Мухьэдин, Шагъыр Iэмин, 
Быж Алий, Къэжэр Валерэ, Хьэщ-
хъуэжь Рае, Бэчыжь Лейлэ, Мыжей 
Михаил, Темыр Рае, ШэкIыхьэщIэ 
Марие, Бгъэжьнокъуэ Барэсбий 
хуэдэ щIэныгъэлI гъуэзэджэхэр 
адыгэм къытхэкIыну къыщытхуигъэ-
фэщам. «ИкIутар из хъужыркъым», 
жаIэ адыгэхэм. Ауэ адыгэ щIэ-
ныгъэр налъэ-налъэу зэхуахьэ сыжу 
яджа къудейм къыщымынэу, зи цIэ 
къитIуахэм языхэзри нэгъэсауэ 
лэжьакIуэ набдзэгубдзаплъэт, зэ-
ры гъуэзэну яIэ мащIэм и лъащIэр 
къыщIагъалъэу, унэтIыныгъэ щхьэ-
хуэхэм я псыпэхэш хъууэ, къэхутэны-
гъэщIэхэм я лъабжьэр ягъэтIылъу. 
Мы нэхъыжьыфIхэм къащIэна 
щIэныгъэ гъуэмылэращ адыгэхэм я 
псэкупсэ дунейм нобэ зезыгъэIэтыр, 
ужьыхыпIэ езымытыр. Дэтхэнэми 
зэдайуэ, гъунэгъу зэхуищIу щэн 
гъэщIэгъуэн яIэт - щхьэж зэлэжь 
Iуэхум гурэ псэкIэ етат, тезашэртэ-
къым, ар къэзыгъэщIа лъэпкъым 
бгъэдэлъхьэжыным, и щIэжым 
хэухуэнэжыным мыхьэнэшхуэ ира-
тырт. ШыIэныгъэшхуэ яхэлът, ар-
мыхъумэ къэмышынэуэжыну зы 
гупсысэ пыухыкIам ухуэкIуэн щхьэ-
кIэ, зэпрыбгъэзэн хуей архив тхы-
лъымпIэми, узыщыгъуэзэн хуей 
 диалект щхьэхуэныгъэбэми, зэб-
гъэп щэн хуей IуэрыIуатэ лIэужьы-
гъуэми гъуни нэзи яIэтэкъым.

ПлъэмыкIыу уигу къыдредзеиж 
пасэрей алыдж философ Диоген 
теухуа зы хъыбар: цIыхум хуащIэри 
хуалэжьри псыхэкIуадэ хъу фIэкIа, 
зыри къызэрыфIэмыIуэхум щхьэ-
лажьэ ищIа Диоген зэгуэрым, махуэ 
шэджагъуэшхуэу, уэздыгъэнэфыр 
иIыгъыу зэхуэсыпIэшхуэ хъу бэ-
зэрым техьат. Дурэши плIэрэши 
 къимыгъанэу зыгуэр къилъыхъуэу 
щыдэплъэм, «Узылъыхъуэр сыт?» – 
жаIэу еупщIащ. «ЦIыху къызолъы-
хъуэ!» – япидзыжат абыхэм филосо-
фым. Лъэпкъ къэс цIыхум фIагъ 
нэщэнэ къыхуегъуэтри, апхуэдэу 
уеплъыжмэ, сыт къэмыхъуами, да-
уэрэ я гъащIэр къемыкIуэкIами, 
адыгэ щIэныгъэлI нэхъыжьхэр 
адыгэ цIыхуу къэнащ, ящIэри 
ялэжь ри зыхуэгъэзар адыгэ цIыхут, 
къалъыхъуэри адыгэ цIыхут.

Мы тхыгъэр зытеухуа Гугу Рашад 
нэгъэсауэ адыгэлIт, уригушхуэ икIи 
уриин хъуну цIыху щыпкъэт, щIэны-
гъэлI гъуэзэджэт. Рашад кIыхьу 
сцIыхуну къысхуихуакъым, ауэ хэ-
слъагъукIа мащIэми удихьэхырт. И 
зэпIэзэрытагъым, зэрыпсалъэм 
 нэхърэ зэрыдаIуэр нэхъыбэу, къып-
пидзыжыну псалъэр зэ ры зэ-
пэлъытам, я нэхъ зэфIэхыгъуейуэ 
къып щыхъу Iуэхум и хэкIыпIэр 
псынщIэ дыдэу къызэригъуэтыфым 
уитхьэкъурт. Зэ еплъыгъуэкIэ Ра-
шад цIыху зэкIуэцIылъу къыпщы-
хъунут, игу къыпхуилъ псори къи-

мыIуатэу къыпфIэщIынут, ауэ къыс-
хуэщIэжыркъым Рашад къызэ-
рыпщыгуфIыкIыр, и гур уи 
ехъу лIэныгъэм зэрыхигъахъуэр 
хуэб зыщIыну щытауэ. ЩIэныгъэ-
къэхутакIуэ институтым иужьрей 
илъэсхэм къекIуалIэ щIалэгъуалэм 
хуабжьу щыгуфIыкIырт Гугур. 
Адыгэбзэр ящIэу, абы ирипсалъэу, 
анэ дэлъхубзэмкIэ уэршэру ахэр щи-
лъагъукIэ, нэхъри гушхуэрт.

Къызэрыхэзгъэщащи, Гугу Рашад 
хэслъагъукIа мащIэм нэхъыбэу сигу 
къызэринэжар ар псэлъакIуэу, уэр-
шэракIуэу зэрыщымытарщ. Ап-
хуэдэу щыт пэтми, абы къыбгъэ-
дэпхыфыну щIэныгъэр псалъэмакъ 
куэдым къыхыумыхыфынкIи  хъунут. 
Адыгэбзэр дахэу ищIэрт, лъэпкъ ха-
бзэхэм фIыуэ хищIыкIырт. Гугур 
 зигу къэзыгъэкIыжхэм зы Iуэху-
гъуэм гу лъатэ: псалъэм и купщIэм 
кIуэцI рыплърэ къикIыр курыхыу 
къыбжиIэфу щытащ. ЗанщIэу жи-
Iэртэкъым, егупсысырт, зэригъэза-
хуэрти, махуэ бжыгъэ дэкIами, 
 къы зэрыщыхъум иужькIэ ущи гъэ-
гъуэзэжырт. «Псыхъуэ-псы хъуэкIэ 
зэщхьэщыкI Iэнэ хабзэхэм ехьэлIауэ 
жыIэгъуэрэ псэлъафэу куэд дыдэ 
схузэтрихьауэ абы яхэлъ нэщэнэхэр 
зэщхьэщызгъэкIырти, гугъу сыде-
хьырт дэтхэнэ псалъэр дэтхэнэ 
щIыпIэм хуэсхьынуми.  Хуаб жьу 
сыхэгупсысыхьауэ сыздэ щысым, гу 
лъыстакъым Рашад къызэ ры-
щIыхьам. Си дамэм къытеуIуэри, 
сызыхэзылъэса Iуэхугъуэм сыкъы-
хишыжри, къызэупщIат. Сэри си 
гурыгъузыр щыжесIэм, жэуап 
занщIэу къызитыжатэкъым, ауэ 
тхы гъэр мис иджы хьэзыр сщIа 
 хъунщ, жысIэу сыщриплъэж гуэрым 
хуэзэу къыщIыхьэри, Бахъсэн псы-
хъуэ щызэрахьэу щыта хабзэхэмкIэ 
къэсхутам хуэдиз схухигъэхъуэжри, 
гупсысапIэ сыхидзарэ езыр абы 
 хуабжьу арэзы техъуэу щIэкIыжы-
гъат. Абдеж къыщежьэри, Гугур 
куэдкIэ чэнджэщэгъуу сиIащ», - 
къы джиIэрт Бгъэжьнокъуэ Барэс-
бий тхьэмыщкIэм, къыдэлэжьа нэ-
хъыжьхэр игу къы щигъэкIыжкIэ. 
«УмыщIэм емы кIу хэлъкъым, 
къэпщIэну Iэмал  уи Iэу ар къыщу-
мыулъэпхъэщым деж щ хьэдэгъуэ-
дахэр», – жиIэрт Нало Заур. Нэхъы-
жьыфIым игъэ щIагъуэу зиумы-
сыжырт Гугум хуэ дэу нэгъэсауэ езы 
лъэпкъым къы хэкIыкI щIэныгъэ имы-
Iэу зыкъызэрилъы тэ жымкIэ. Рашад 
къыдэ лэ жьахэм хуащI  пщIэмрэ лъ ы-
тэныгъэмрэ мис апхуэдэу къы зэ ры-
мыкIуэу инт.

Тыркум къикIауэ нэхъыжь гуп 
щыIэт Хэкум, абыхэм я деж дыкIуэу 
дгъэуэршэрыну, IуэрыIуатэжьхэр 
къа пытхыну дызэрыхуейр къыщи-
щIам Рашад къигуфIар пхужыIэну-
къым, езыхэм фигу къэкIащ, Iуэху 
къыфщащIакъым, жиIэри. Ауэ ара-
тэкъым нэхъыщхьэр. ГъэщIэгъуэ-
ныр абы дызыхуигъэIущауэ щыта-
рат. Нэхъыжьхэм къыпхуаIуэтэжыну 
IуэрыIуатэр зэхэпхами, яIэщIумыуду 
едаIуэ, ухэпэщыщыхьыжмэ, телъы-
джэлажьэхэр къыхэкIыжынкIэ 
 хъунущ. ХамэщI щыпсэу адыгэ 
лIыжь хэм адыгэ пхъашагъэр къахэ-
нащи, уи щытыкIэм хуэсакъ, япэ 
псалъэр абыхэм ет, къыплъыса уи 

псалъэм и кIапэр Iыгъ, утыку илъ 
гупсысэр зыIэщIумыгъэкI. УпщIэж 
къыуахьэлIэнумэ, IуэрыIуатэщыпэ 
япэу кIуэм дежкIэ зимыуасэ щыIэтэ-
къым а псалъэхэр.

Гугум и цIыхугъэ иныр хыболъа-
гъуэ  и IэдакъэщIэкIхэми. «Къэбэр-
деймрэ Балъкъэрымрэ XVIII лIэщIы-
гъуэм зэрыта щытыкIэмрэ абыхэмрэ 
Урысеймрэ яку дэлъа зэпыщIэны-
гъэхэмрэ» зи фIэщыгъэ моногра-
фиер нэгъэсауэ тхыдэ щIэнгъуа-
зэщ. Къэхутэныгъэр япэу дунейм 
къыщытехьам абы пэублэ псалъэ 
хуэзыщIыгъа Бгъэжьнокъуэ Барэс-
бий къызэрыхигъэщащи, ди щIына-
лъэм ипэкIэ зэи къыщымыхъуауэ зы 
Iуэхугъуэшхуэщ а лэжьыгъэр, ар 
щыгъэтауэ кавказ щIэныгъэми и зы 
лъэ бакъуэщIэщ. Монографиер 
къы зыхуэкIуэ гупсысэхэр иджыри 
куэдрэ тхыдэ щIэныгъэм жьы къэ-
шапIэу зэриIэнум пцIы хэлъкъым. 
Гугум иригъэкIуэкIа къэхутэныгъэм 
къызэщIимыубыда къэнакъым: 
лъэпкъхэм яIэщIэлъа щIымрэ я 
бжыгъэмрэ щегъэжьауэ, абыхэм я 
жылагъуэ ухуэкIэмрэ политикэмрэ, 
сату-экономикэ зэхущытыкIэмрэ 
щэн хабзэмрэ щыщIэкIыжу щIэны-
гъэ шыбзэм щIегъэкI. Къэбэрдейм-
рэ Балъкъэрымрэ я тхыдэм ехьэ-
лIауэ  сыт хуэдэ лэжьыгъэ утыку къи-
мыхьэми, ар Гугум и щIэнгъуазэм 
блэкIыфынкIэ Iэмал иIэкъым, ап-
хуэдизкIэ куущ, курыхщ, куп щIа-
фIэщ ари.

Гугу Рашад и гъащIэм щыщу 
илъэс щэ ныкъуэм щIигъур Къэбэр-
дей-Балъкъэрым гуманитар къэху-
тэныгъэхэмкIэ и институтым щигъэ-
кIуащ. ЩIэныгъэ лэжьакIуэ къы зэ-
рыгуэкIыу щыщIидзэри, ар тхыдэм-
кIэ къудамэм и унафэщIым нэсащ, 
илъэсипщIым нэблагъэкIи абы и 
унафэщIу щытащ. Дунейм ехы жы-
хункIэ Гугур тхыдэмкIэ къудамэм и 
щIэныгъэ лэжьакIуэ пашэу щытащ. 
И акъылыр сыт щыгъуи зыт зытеу-
хуар - пэжыр къэтIэщIын, къэхутэн, 
джын. ГуащIафIэт Гугур. ИщхьэкIэ 
зи гугъу тщIа къэхутэныгъэшхуэм 
къи щынэмыщIауэ, абы и къалэ-
мыпэм къыщIэкIащ тхыдэ щIэны-
гъэм и дыщэ фондым халъытэ 
«Къэ бэрдей-Балъкъэрым револю-
цэ зэщIэхъееныгъэр зэрыщекIуэ-
кIар», «Тэрч щIыналъэм Советхэр 
зэрыщытекIуар», «Кавказ зауэм 
адыгэхэм къахуихьа насыпынша-
гъэр», статья пщIы бжыгъэхэр. Нэ-
мытхысауэ къэнащ «Къалмыкъ Бе-
тIал» зыфIища и лэжьыгъэр. Рашад 
и гуащIэ хэлъщ «Къэбэрдей-Балъ-
къэр АССР-м и тхыдэ», «КПСС-м 
Къэбэрдей-Балъкъэрым щиIэ къу-
дамэхэм теухуа тхыдэ тхыгъэхэр» 
лэжьыгъэшхуэхэм. Хэку зауэшхуэр 
зэриухрэ илъэс 50 щрикъум ирихьэ-
лIэу Къэбэрдей-Балъкъэрым том 
куэд хъууэ къыщыдэкIа «Фэеплъ 
тхылъыр» зыгъэхьэзыр гупым я 
унафэщIу щытащ. ЖыпIэнурамэ, 
Гугу Рашад и Iэдакъэ къыщIэкIащ 
автор лист 200-м щIигъу, абы щыщу 
пщIыр монографие къэхутэныгъэт.

Гугум тхыдэ щIэныгъэм хуищIа 
хэлъхьэныгъэр гулъытэншэ хъуа-
къым. Ар ящыщщ «РСФСР-м щIэ-
ныгъэмкIэ щIыхь зиIэ и лэжьакIуэ», 
«КъБАССР-м щIэныгъэмкIэ щIыхь 
зиIэ и лэжьакIуэ» цIэ лъапIэхэр япэу 
зыхуагъэфэщахэм, фIыщIэгуапэ 
тхылъ бжыгъэншэхэр зратахэм.

Сыт щыгъуи цIыху зэпIэзэрыту, 
зэтеубыдауэ дунейм тета нэ-
хъыжьыфI гуащIафIэр ноби ящы-
гъупщэркъым ар зи гъащIэм хэта и 
лэжьэгъухэм, иригъэджахэм, зы-
цIы хуахэм. Дапщэщи псалъэ гуа-
пэкIэ ягу къагъэкIыж. Гугу Рашад 
къызэралъхурэ мы махуэхэм илъэс 
93-рэ ирокъу, къызэрытхэмытыжрэ 
илъэс 18 мэхъу. ЦIыху гъащIэр ва-
гъуэижым хуэдэщ, къызэщIоблэри 
тэлайкIэ уэгум итщ, итIанэ йожри 
щы Iэныгъэм хелъэсэж. Ауэ фэе-
плъыр уахътыншэщ, сыту жыпIэмэ 
ар зыхуагъэфащэр лъэпкъым и гум 
къипсэлъыкIырщ, абы и гъащIэр 
кIыхь щIыным и гуащIэр езытырщ. 
Рашад апхуэдэ цIыхуу дунейм тетащ 
– и лъэкIри, и гуащIэри къызыхэкIа 
лъэпкъым щхьэузыхь хуищIащ.

ТАБЫЩ Мурат,
«Адыгэ псалъэ» газетым и 

щIэныгъэ обозреватель.

Фэеплъ

Телъыджэ щэхукIэ псэр зыхьэхур
Зи напщIэ телъу къигъэщIа!
Жэщ уафэм вагъуэу къыIэщIэхур
Хэз хъууэ зи щIэр из ищIа!

Уи щIыфэ бзийхэр щызопсалъэ,
ЩызэфIонэжхэр, щызокIуж.
Уи пащхьэ ситщи, уи зы налъэ
Сыхъуауэ си псэр солъэгъуж.

Зи теплъэр нэсу пхуэмыIуатэм
Къритми уи псэм гукъыдэж,
Уэм хы тхьэрыкъуэу щызелъатэм
КIуа тхыдэр сакъыу къраджэж.

Сыхуейти гуауэр къэсIуэтэну,
Къыслъимыгъэсу псыщхьэр магъ.
Схурикъукъым гур хэзгъэупщIыIуэну
Спэщылъ хы ФIыцIэр зиинагъ.

Из хъуащи пшэхэр сщхьэщыт уафэм
ЩIым къохри нэпсу заунэщI.
ГухэщIхэу си псэр щIэзылъафэм
ТкIуэпс мащIэу хышхуэр 

къысфIагъэщI.

Толъкъун къэтэджу темыужхэм
СапимыкIуэту махуэ къэс,
Езэш зымыщIэ гукъэкIыжхэм
Адыгэш къабзэм сагъэшэс.

Адыгэ ныпым ириIауэ,
Мес… щхъуантIэу псыщхьэм 

зысфIехъуэж.
Адыгэ гугъэм хуит ищIауэ
Толъкъунхэр шууэ гъуэгу тохьэж.

Адыгэ лIыгъэм и фэеплъу 
БампIэшхуэ щIэлъщи хым и щIагъ,
Хым и фэ Iувым къыкIэщIэплъу
Си лъэпкъ и тхыдэр ноби магъ.

Зы ткIуэпс къэсыхукIэ зы архъуанэ…
Згъуэтыжкъым IэфIу нэгу щIэлъар…
Ей, ХЫ ФIЫЦIЭЖЬУ зи щIэр гъуанэ,
Хей дапщэ уэ щIебгъэлъэфар?!

Сэ сызей лъэпкъым Iэджэ щIауэ
Уэ ухуэхъуащи лъапсэкIуэд,
Зэм сфIощI ди деж сыкъэкIуэжауэ
Уи лъабжьэм щIэлъщи дэ тщыщ куэд.

Сэ схэмылъа 
къысхэплъхьэфынкъым,

СIуумыхыфыни куэду схэлъщ.
Сэ сызыпыт къудамэр инкъым,
ИтIани дигухэр зэбгъэдэлъщ.

УацIыху уэ псоми Iэджэ щIауэ,
Иджы сэ зыкъозгъэцIыхунщ.
Зы ткIуэпскIэ хыр нэхъ куу усщIауэ
Езым уи фIэщ схуэщIынкIи хъунщ.

Ар сыт губжьыкIэ!.. ТеужыкIэ!..
Дызэщхьщи си гур къеуэрейщ.
КъепхуэкI толъкъунхэр шы темыкIэ
Езыгъэсахэм сэ сарейщ.

Сарейщ зи гъащIэр лIыгъэ щIапIэу
Утыку ихьэфхэу махуэ къэс,
Уанэгу исахэм фIыр я плъапIэу…
Псэуахэм хуэзэми мафIэс.

Сарейщ гугъэшхуэр цей пэлъытэу
Лъэпкъ фащэу я пкъым хэкIэжыху,
Я дахэр хырамыгъэутэу
Псэуахэм бийр къапэлъэщыху.

Сарейщ я гугъэр хъуху 
нып щхъуантIэ,

Къыжьэдамыкъуэу шы пщIэнтIар,
Къалъысу тхыдэм и зы жьантIэ
Гъуэгужь тетахэм… ПщIэжкъэ ар?!

УощIэж уэ псори… Ауэ гъащIэм
Куэдыщэ хэлъщи бгъэгъу мыхъун,
Гугъущ ущысхьыныр уэр 

нэхъ мащIэм…
Гугъущ щыбгъэIэныр уэр нэхъ ин…

ИтIани, губжьым уесэжауэ,
Бзаджагъэр хъумэ уи пкъым щыщ,
НэкIущхьэм нэпс къытелъэдауэ
Лъэпкъ псо плъэщIыныр 

зым щымыщ.

Толъкъун къэсыхукIи лIэкIэ ящIэ,
Ауэ псым и кум къыщохъуж.
Ей, хы фIыцIэжьу толъкъун защIэ,
ТIыпхам щыщ тIэкIу къэдгъэгъуэтыж.

Тхыдэжь архъуанэм исыкIыфу
Гугъэшхуэрщ кхъухьу дэ диIар.
Къыздэсым нобэ Iамыхыфу
Аращ си лъэпкъым къыхуэнар.

Хы Iуфэм хэплъэу, зигъэщхъауэ,
Псы удзым лыду телъ уэсэпс!
Аракъым хыр уэ къыпщысхьауэ
УищIакIэ и пкъым щыщ зы ткIуэпс.

Зэм хыр къысIуоплъэ къысхуэгуапэу,
Зэм гужьеигъуэу мэуфэрэнкI.
Тхыдэжь къэслъыхъуэм и зы напэу
Толъкъун къэсыху зызогъэдзэкI.

АрщхьэкIэ згъуэткъым 
насып Iуащхьэр.

ГухэщIмэ цIыкIури сыту ин.
Толъкъун къиуам ихьа псынащхьэр
ЩIэрыщIэу хэт къитIэщIыжын?!

ТемыкIуэдэжу и пшыналъэм
Бжьэмийр зи Iупэ хуэзыхьар,
Хэт къеджэжын щымыIэж псалъэм?!
Хэт къихъумэн лъыхъуакIуэ кIуар?

ЛIэщIыгъуэ хуабэ зыхуэныкъуэм 
Жыг тхьэмпэр хуэхъуркъым тепIэн.
ТщабзыщIми гъащIэ щIэлъэныкъуэм
Тегушхуэу пэжыр хэт жиIэн?!

Хэт къызжиIэн хущыщIэр си псэм?!
Ей, хы фIыцIэжьу насып-дыгъу!
Уи хущхьэ закъуэм хэлъ гупсысэм
УлъэIэсыныр сыту гугъу!

Щхьэхуитыныгъэр зыхуэфащэм
Езым и Iэщэр къегъуэтыж.
Ар хегъэзагъэри щыгъ фащэм,
Гупсысэм бжьыпэр иретыж.

ЕIэтри ныпыр щхьэпэлъагэу,
ЛIыхъужь псэуахэм ядоплъей.
ЙокIуэкI и лъэпкъым ирипагэу.
НэгъуэщI насыпи ар хуэмей.

Апхуэдэ лIыфIхэм соджэр псэкIэ…
Ей, Хышхуэу псори къызыхуэгъу,
Къытлъагъэсынтэкъым IэнэкIэ,
Зэманым иIэтэм гущIэгъу.

Уи толъкъун хъушэм сахэплъамэ
Гъунапкъэм си нэр нэмыплъыс.
Сигу къеуэ псор ятезгуэшамэ
Къэнэну пIэрэт зылъымыс?!

ЦIыху дапщэ дыхъухэми хэт зыщIэр
Къыпхуеблэгъэжыр гъэ къэсыху.
КъыпхотэджыкIыр толъкъуныщIэ
Дэ тщыщхэр щIылъэм ехыжыху.

Жыг жьауэр ди псэм зэрыфIэфIу
Гъэмахуэ дыгъэр щыетам,
Сехьэху къызэджэу, и гур схуэфIу
Зи тхыдэр пшэхум хыхьэжам.

НэщI хъуамэ унэр, хэт зиягъэр?!
Iей псори теплъхьэ хъуркъым бийм.
Хуэубыдкъым Iупхъуэм 

кIэгъэпшагъэр,
Пэлъэщу щытми дыгъэ бзийм.

Дыгъуэспщыхьэщхьэ, 
гур хигъэщIу

Зы Iыхьэ дыгъэм къыгуэпкIат.
Я нэпс плъыжьыпсхэр ямылъэщIу
Бзий пщтырхэр хым щIэтIысыкIат.

Иджы псы куум яфIыхыхьауэ
Ипкъ щыщыр дыгъэм къегъуэтыж.
Гъущабзэу псым къыхихыжауэ
ЛъэгапIэ жыжьэм ар здехьыж.

Къыслъысу сэри фIэхъус гуапэр,
Къысхуэлъэгъужу си толъкъун,
ДыгъэпскIэ хым щитхьэщIкIэ напэр,
Хэлъэту хъуаскIэр сохъу нэхъ ин.

ЗэрокIри си гур хы абрагъуэу,
КъызэщIигъаплъэу псэм и жьэгу,
Си гущIэ лъапсэр я лъэслъагъуэу
НэгъуэщI дунейхэр щIокI си нэгу.

Ди Iуэху дэкIынуи Тхьэ солъэIур,
Губжь къемыIэжу си тэмакъ…
Толъкъун щхьэхуитхэм 

сащIодэIур
Зэхэсхыу гум и къеуэ макъ.

Къамлыкъуэ къуажэ.
1997 - 2020 гъгъ.

Хы  Iуфэм
МАХУЭЛI  Нарзан

Адыгэ  тхыдэтх  цIэрыкIуэ  Гугу  Рашад  Хъусен  и къуэр

Сабий творчествэмкIэ «Эрудит» цент рымрэ 
цIыхубзхэм я Налшык къалэ зэгухьэныгъэмрэ 
 зэ гъусэу щы Iащ ныкъуэдыкъуагъ зыбгъэ дэлъ, жьы 
хъуа цIыхухэр щапIыж унэм.

ЩIЭХ-ЩIЭХЫУРЭ мыбыхэм ирагъэкIуэкI псапэ 
зыпылъ Iуэху. Къалэн зыхуагъэувыжри щIэб лэр гущIэ-
гъумрэ гулъытэмрэ я  гъуазэу, нэхъыжьыгъуэр зы-
Iыгъхэм пщIэ хуащIу къагъэтэджынырщ. Зи гугъу тщIы 
унэм зы ху зэ фIэ мы кIыжу, зеиншэхэу цIыхуи 150-рэ 
щыIэщ, дэтхэнэри дэIэпыкъуэгъу къызэрыгуэкIым 
хуэны къуэу. «Эрудит»-м, абы зи бын къекIуалIэ анэ-

Гулъытэ хуащI

адэхэм, цIыхубзхэм я союзым къабгъэдэкIыу абыхэм 
куэду хуашащ пхъэщ хьэмыщхьэрэ IэфIыкIэрэ. Анэ-
адэ хэм къахэкIащ езыхэм ягъэхьэзыра шхыныгъуэхэм-
кIэ яхуэупсахэри. Сабийхэм я IэкIэ тыгъэхэр  хуагуэшащ 
нэ хъыжь лъэрытетхэми, къэ мы тэджыфу пIэм хэлъхэ-
ми. Центрым и гъэсэн цIыкIухэм концерти ягъэ-
хьэзырат. Абыхэм ягъэзэщIащ зауэ, зауэ нэужь 
 лъэхъэнэхэм щыIа уэ рэд хэмрэ къафэхэмрэ, хэкум, 
 лъа хэм, мамырыгъэм теухуа усэхэм къеджащ, теп-
лъэгъуэ кIэщI хэр ягъэ лъэгъуащ. Зи гукъыдэжыр 
 къа Iэта нэхъыжьхэр цIыкIухэм ящIы гъуу утыкум зэри-
тыр плъагъуну гухэ хъуэт  - къафэхэрт, джэгухэрт, зэ-
пеуэхэм я зэфIэкI щагъэлъа гъуэрт. ЗэIущIэр игъэб-
жьыфIащ цен трым и «Сабиигъуэ» къэфакIуэ, 
уэрэджыIакIуэ ансамблым. Хьэ щIэхэмрэ бысымхэмрэ 
зэ  гъу сэу  су рэт хэр зытрагъэхащ икIи зэгу рыIуащ  дяпэ- 
кIи щIэх-щIэхыурэ зэ хуэзэнхэу. 

ШЭРЭДЖ Дисэ.

«Кабардинка» къэрал къэфакIуэ ансамблырщ. Солистыр 
КъБАССР-м щIыхь зиIэ и артист Атэлыкъ Аслъэнджэрийщ  
(ижьымкIэ къыщытырщ).          1939 гъэ

Къэбэрдей-Балъкъэр Республикэр илъэси 100 щрикъум ирихьэлIэу



Налшык и «Дэшхуей хадэр» иджырей 
мардэхэм тету зэIузэпэщ щIыным ехьэ -
лIа лэжьыгъэхэр гъэмахуэм дытехьэху 
екIуэкIынущ.

«КЪАЛЭ КIУЭЦIХЭМ я теплъэр егъэфIэ-
кIуэн» къэрал  программэм ипкъ иту 
 кърахьэлIэ Iуэхухэр лъэныкъуитхукIэ гуэ-
шащ: плиткэ  зытелъа лъэс зекIуапIэхэр а 
щIыпIэм къызэрезэгъыным хуэдэу ас-
фальткIэ щIэуэ зэхъуэкIын, теннис щы-
джэгу ут къызэIухауэ, ар асфальт-бетонкIэ 
 къигъэжыкIын, жэщ уэздыгъэу 125-рэ, 
пхъэнкIий идзапIэу 48-рэ, тетIысхьэпIэу 50 
гъэувын.

Куэд зэрыщыгъуазэщи, лъэс зе кIуа пIэхэр 
зэман ипэкIэ къызэрыращIыкIа плиткэ 

 пIащIэхэр щIыпIэ зыбжанэм къыщилъэлъы-
жащ, гъуэгубгъум пэгъунэгъу псейхэм я 
 лъабжьэ ин хъуахэр къазэреныкъуэкъум 
къыхэкIыу. Абы хуиту цIыхухэр зэригъа-
кIуэртэкъым. Псори зэхэту зыхуей хуагъэзэ-
нущ метр зэбгъузэнатIэ минитхум щIигъур, 
теннис утри метр зэбгъузэнатIэу 180-рэ 
 мэхъу. Хадэм и щIыпIэ щхьэхуэу минихым 
нэблагъэр плиткэ дахэхэмкIэ къращIыкIы-
нущ.

ЦIыху куэдым зыщагъэпсэху «Дэш хуей 
хадэр» сыт и лъэныкъуэкIи зэIузэпэщ 
щIынымкIэ лэжьыгъэхэр егугъуу кърахьэлIэ 
Налшык къалэ администрацэм Гъуэгу хо-
зяйствэмкIэ и  департаментым и нэIэм  
щIэ ту.

ШЭРЭДЖ  Дисэ.

«Родник»

«Энергетик»

«Урыху»
«Тэрч»

«Эльбрус»
«Шэрджэс»

Газетыр 2016 гъэм дыгъэгъазэм и 19-м Печатым и 

ирагъэтхащ (учре-

 сек ретарым и къуэдзэ ДыщэкI Соня, ре дак тору 
Жыласэ Заурбэч, корректорхэу Инэрокъуэ 
Азэмэт (3, 4-нэ нап.), Нэу жьокъуэ  Заирэ (1, 2-нэ 
нап.), корректорхэм я дэIэпыкъуэгъу Елмэс Фа-
тIимэ. КомпьютеркIэ газетым и теплъэр ящIащ 
Дол Маринэ, Мэлба хъуэ Анжелэ, сурэтхэм елэ-
жьар Бицу Жаннэщ.

Редактор нэхъыщхьэ
ХЬЭФIЫЦIЭ Мухьэмэд

ЖьэкIэмыхъу Маринэ (редактор нэ-
хъыщ хьэм и япэ къуэдзэ), Жыласэ Заур-
бэч (редактор нэхъыщ хьэм и къуэ дзэ),  
Ширдий Маринэ (редактор нэхъы щхьэм 
и къуэ дзэ), Къаншокъуэ Эллэ (жэуап 
зыхь секретарь),  Къар дэн Маритэ, 
 Къумахуэ Аслъэн, Нэ щIэ пыджэ Замирэ, 
Чэрим Марианнэ, Щхьэ щэмыщI Изэ.

Аруан районым хыхьэ Къэхъун къуажэм дэт курыт 
школ №2-м къыщызэIуахащ жылэм и тхыдэм теухуа 
музей. Абы щIалъхьа хьэпшыпхэр илъэс куэд  хъуауэ 
зэхуехьэс КъБР-м щIыхь зиIэ и егъэджакIуэ, тхыдэ 
щIэныгъэхэм я кандидат, школым тхыдэмкIэ щезы-
гъаджэ Шыбзыхъуэ Хъамсинэ а еджапIэм къы щы-
зэригъэпэщауэ лажьэ «ЛъыхъуакIуэ» ныбжьыщIэ 
гупым.

И ГЪЭСЭНХЭР щIыгъуу Хъамсинэ зэхуихьэсащ му-
зейм щIалъхьэну хьэпшыпхэмрэ дэфтэрхэмрэ. ЛIэщIы-
гъуэ блэкIам къагъэсэбэпу щыта унэлъащIэхэр, мэкъу-
мэшым зэрелэжь Iэмэпсымэхэр, лъэпкъым и шы фэ-
лIыфэр зыгъэлъагъуэ хьэпшыпхэр - 1000-м нос ахэр. 
Музейм экспонат куэд иритащ а къуажэм щыщ аль-
пинист цIэрыIуэ, Кавказ Ищхъэрэм и лъагапIэ псоми 
нэса, Iуащхьэмахуэ и щыгум мызэ-мытIэу дэкIа 
Шыбзы хъуэ Къазбэч. Ар куэд щIауэ дехьэх Хэку за-
уэшхуэм и зэманым щыIа хьэпшыпхэр зэхуэхьэсыным. 

Къэхъун музейр къыщызэIуахым хьэщIэ куэд къра-
гъэблэгъащ. ШколакIуэхэм усэхэр, уэрэдхэр жаIащ, 
къэфащ.

Музейр къызэIухыным зи гуащIэ хэзылъхьахэм 
фIыщIэ яхуищIащ КъБР-м и Парламентым и депутат, 
КПРФ-м Аруан районым щиIэ къудамэм и япэ секре-
тарь Къардэн Мурадин. Абы «ТекIуэныгъэ Иныр илъэс 
75-рэ ирокъу» медалыр яритащ къуажэ администра-
цэм и унафэщI Къандэхъу Леонидрэ школым и уна-
фэщI Иуан Розэрэ. 

ГЪУЭТ Синэ.

Модельер, дэрбзэр Сэралъп Мадинэ 
и Арт-центрым щагъэлъагъуэ УФ-м 
щIыхь зиIэ и сурэтыщI, Адыгэ Рес-
публикэм и цIыхубэ сурэтыщI, АР-м и 
къэрал саугъэтым и лауреат, Худо-
жествэхэмкIэ Урысей Академием и 
дыщэ медалыр зыхуагъэфэща Iэп-
щIэлъапщIэ, график, офортхэр зи Iэ-
дакъэ къыщIэкIа, художественнэ тхы-
гъэхэр зи сурэтхэмкIэ ягъэщIэращIэ, 
монументалист, цIыху телъыджэ Пэ-
тIуащIэ Феликс и лэжьыгъэ гъэщIэ-
гъуэнхэр. 

АРТ-ЦЕНТРЫМ и къатитIым щагъэ-
лъагъуэ ПэтIуащIэ Феликс блэкIа лIэщIы-
гъуэм и Iэдакъэ къыщIэкIа и графикэ, 
офорт, литографие лэжьыгъэхэмрэ сурэт 
хьэлэмэтхэмрэ. Къэбэрдей-Балъкъэрым 
щыпсэухэм ящыщу ПэтIуащIэм и твор-
чествэм дихьэххэм зэхуахьэсауэ яхъу-
мэхэрщ утыку кърахьахэр. Къыхэгъэщып-
хъэщ, лэжьыгъищэм щIигъу зиIэ худож-
никым и сурэтхэр Москва, Санкт-Петер-
бург, Мейкъуапэ, Налшык, Черкесск, 
Краснодар, Владикавказ, Алма-Ата къа-
лэхэм, Тыркум, Иорданием, Чехием, 
Слова кием, Болгарием зэрыщахъумэр. 
Апхуэдэу абы и лэжьыгъэхэр Урыс му-
зейм, Эрмитажым, Третьяковым и гале-
реем, урыс, нэгъуэщI къэрал музейхэм 
я фондхэм хэлъщ икIи цIыху щхьэхуэхэм 
яхъумэ. 

Сэралъп Мадинэ выставкэр къыщызэ-
Iуихым къыхигъэщащ ди щIыналъэм 
фIыуэ къыщацIыху, зи сурэтхэр куэдым 
ягу дыхьэ художникым и лэжьыгъэхэр ди 
республикэм щигъэлъагъуэ махуэмрэ ар 
къыщалъхуа махуэмрэ зэ рызэтехуар. 

КъБР-м и цIыхубэ сурэтыщI Бгъэжь-
нокъуэ Заурбэч и псалъэм къыхигъэщ-
хьэхукIащ Пэ тIуащIэ Феликс Мейкъуапэ 
графикэмрэ офортымкIэ и школ цIэ ры-
Iуэм и лъабжьэр зэригъэтIылъар, Адыгэ 
Республикэм и СурэтыщIхэм я зэгухьэ-
ныгъэм офорт станок зэрыщигъэувар, 
графикэм IэпщIэлъапщIэ куэд зэрыдри-
гъэхьэхар. 

- Офорт Iэмалыр и лэжьыгъэхэм 
къызэрыщигъэсэбэпыфым, абы и щэху, 
лIэужьыгъуэ псори зэрищIэм папщIэ Фе-
ликс сехъуапсэрт, - жиIащ Бгъэжьно-
къуэм. - Нобэ дызэплъыну Iэмал диIэр 
Пэ тIуащIэ и творчествэм и зы Iыхьэ 
цIыкIуми, абы и зэфIэкIыр, и гупсысэр, 
и дуней лъагъукIэр Кавказ Ищхъэрэм и 
сурэтыщIхэм я щапхъэщ. А цIыху те-
лъыджэм Кавказ Ищхъэрэм и республи-
кэ псоми цIыхугъэ, ныбжьэгъу щигъу-
нэжщ. 

Пэ тIуащIэ Феликс 1948 гъэм накъы-
гъэм и 5-м Мейкъуапэ къыщалъхуащ. 
Феликс и адэшхуэмрэ абы и адэжымрэ 
Iэщэ зыщI IэщIагъэлIт. И адэр журна-
лист цIэрыIуэт, и анэр дэрбзэр Iэзэт. 

Сурэт щIыным ар пасэу дихьэхащ икIи 
гъуазджэм щиIэ зэфIэкIым гу лъызыта 
и анэм и фIыгъэкIэ щIэтIысхьащ Сури-
ков В. и цIэр зезыхьэ Художественнэ ин-
ститутым и Художественнэ школымрэ 
Москва и  Художественно-промышленнэ 
институт нэхъыщхьэмрэ. Студентым и 
лэжьыгъэхэм я фIагъым гу лъатащ егъэ-
джа кIуэхэми гъуазджэм хэзыщIыкIхэми. 
Институтым и етхуанэ курсым щыщIэсым 
Лондон Джек и тхыгъэхэр зэригъэдэхар 
къехъулIауэ къалъытащ икIи Москва су-
рэтыщI щIалэгъуалэм папщIэ къыщы зэ-
рагъэпэща выставкэм хагъэхьащ. 

ЕджапIэ нэужьым художникым Мей-
къуапэ игъэзэжри, щIыналъэм и щэнха-
бзэм куууэ хэлэжьыхьащ. 1979 гъэм ар 
УФ-м и СурэтыщIхэм я зэгухьэныгъэм 
Адыгейм щиIэ къудамэм и япэ унафэщI 
хъуащ. Абы и фIыгъэкIэ Къэбэрдей- 
Балъкъэрым, Къэрэшей-Шэрджэсым, 
Осетие Ищхъэрэ - Аланием, Москва 
щып сэу сурэтыщI куэдым я лэжьыгъэхэр 
Мейкъуапэ щагъэлъэгъуащ. Апхуэдэщ 
Меджидовэ Сиярэ, Аккизов Екъуб, Бжэ-
Iу мых Хьид, Пащты Герман сымэ я выс-
тавкэхэр. 

Пэ тIуащIэ Феликс и сурэтхэм увыпIэфI 
щаIыгъщ тхыдэ-этнографие темэм. И 
лъэпкъым и тхыдэр и лэжьыгъэхэм къы-
щигъэлъэгъуэжыныр зэи зэпигъэуа-
къым. Абы и сурэтхэмкIэ тхылъищэм 
щIигъу игъэдэхащ. «Кавказ зауэм» къи-
щынэмыщIауэ, этнографие лэжьыгъэ 
зыбжанэ и Iэдакъэ къыщIэкIащ. Ар 
 хущIокъу зэманхэм я зэпыщIэныгъэмрэ 
щIыналъэхэм я зэкъуэтыныгъэмрэ 
 гъуазджэм дихьэххэм гу лъаригъэтэну. 
Феликс и лэжьыгъэхэр 90 гъэхэм мызэ-
мытIэу Кавказ Ищхъэрэм, Урысейм и 
 къалэхэмрэ ди хэкуэгъухэр щыпсэу хамэ 
къэралхэмрэ ехъулIэныгъэрэ щIэупщIэрэ 
щиIэу щигъэлъэгъуащ. 2010 гъэм абы и 
Iэдакъэ къыщIэкIа «XIX лIэщIыгъуэм и 
адыгэ тхакIуэхэмрэ узэ щIакIуэхэмрэ» 
графикэ серием хигъэ хьащ Бырсей 
Умар, Хъан-Джэрий Сулъ тIан, Къаз-
Джэрий СулътIан, нэгъуэщIхэми я сурэт-
хэр. 2019 гъэм Москва къы щы зэ ра-
гъэпэща «Феликс Петуваш. Полёт над 
тёрнами» выставкэм щIэуп щIэшхуэ иIащ 
икIи «Культура» телеканалым сурэтыщIым 
и творчествэм теухуа фильм трихащ. 
 Художникым и лэжьыгъэхэмкIэ 
 игъэдэхащ Мейкъуапэ и филармоние, 
Лъэпкъ музеймрэ «Адыгея» ГТРК-мрэ я 
IуплъапIэхэр, Пролетарскэ уэрамым тет 
псэупIэ унэр, нэгъуэщIхэри. 

Зэхыхьэм къыщыпсэлъащ Тыркум 
 къикIыжа тхыдэдж Бэрзэдж Убых,    
КъБР-м  и цIыхубэ артист Думэныщ 
Iэулэдин сымэ, нэгъуэщIхэри. 

ТЕКIУЖЬ Заретэ. 
Сурэтыр Къарей Элинэ трихащ.

Куэд щIакъым УФ-м 
щIыхь зиIэ, КъБР-м и 
цIыхубэ артисткэ Жьа-
кIэмыхъу КIунэ и юби-
лейр илъэс куэд щхьэу-
зыхь зыхуищIа IуэхущIа-
пIэм, ЩоджэнцIыкIу Алий 
и цIэр зезыхьэ Къэбэр-
дей къэрал драмэ те-
атрым, зэрыщагъэлъа-
пIэрэ. ЦIыху куэд къе-
кIуэлIащ абы, псалъэ 
 гуапэ Iэджи хужаIащ. 

- ПШЫХЬЫМ кърихьэлIа 
псоми фIыщIэшхуэ яхуэс-
щIыну сыхуейт, фи газе -
тыр къэзгъэсэбэпу, - жеIэ 
редакцэм къэпсэлъауэ 
КIунэ. - Уи фIэщ мыхъун 
хуэ дизщ абы сэ сызэра-
гъэлъэпIар, си щхьэр 
 лъагэу зэрызагъэлъагъу-
жар, сызэрагъэгушхуар. 
Гулъы тэ къыс хуэзыщIа 
псоми сахуо хъуауэ гухэ-
хъуэ куэд ялъагъуну, на-
сыпыр я Iэпэгъуу псэуну, 
гъащIэм гу щахуэну, сэ сы-
зэраIэтам хуэдэу я щIыхьыр 
лъагэу дунейм тетыну. 
Щхьэ хуэу фIыщIэ хузощI 
Дунейпсо Адыгэ Хасэм и 
тхьэ мадэ Сэхъурокъуэ 
Хьэу тий, сызэригъэ лъэ-
пIам, ДАХ-м и медалыр 
къызэрысхуигъэфэщам 
папщIэ. 

Лъэпкъым хуэлажьэу 
къэгъуэгурыкIуэ бзылъху-
гъэ щыпкъэм гулъытэу 
къыхуащIар и щIэны-
гъэкIэ, и IущыгъэкIэ, и Iэ-
загъкIэ къилэжьащ. Дэ 
абы иджыри дохъуэхъу 
гуапагъэ щымыщIэу псэу-
ну! 

ИСТЭПАН Залинэ.

2021 гъэм и япэ мазиплIым къри-
убыдэу Къэбэрдей-Балъкъэрым 
щыпсэу цIыху 630-м щIигъум къащтащ 
Урысейм и «Мэкъумэшбанкым» и кре-
дитхэр. Апхуэдэ Iуэхутхьэбзэр къэзы-
гъэсэбэпхэм я бжыгъэм процент 35-кIэ 
хэхъуащ. Псори зэхэту щхьэзакъуэ кре-
дит портфелыр къапщтэмэ, потреби-
тельскэ кредитым абы щыщу процент 
38,6-рэ къылъос. 

РЕСПУБЛИКЭМ ис цIыхухэм я деж  нэхъ 
щIэупщIэ щызиIэхэм ящыщщ «Пенсион-
ный», «Потребительский кредит без обес-
печения» Iуэхутхьэбэзэхэр. 2021 гъэм 
зэрыщIидзэрэ банкым и къудамэм итащ 
кредити 140-рэ, псори зэхэту сом мелуа-
ни 186-м щIигъу хъууэ.

Кредит тынымкIэ нэхъ жыджэрхэм ха-
бжэ «Мэкъумэшбанкым» КъБР-м щиIэ 
къудамэм Къэбэрдей-Балъкъэрым щи-
гъэлажьэ и офис нэхъыщхьэмрэ Тэрч, 
Шэджэм, Бахъсэн къалэхэм дэтхэмрэ. Зи 
гугъу тщIахэм щата кредитхэр псоми я 
процент 37-рэ мэхъу. 

«Банкым и къудамэм и щхьэзакъуэ биз-
несым зыужьыныгъэшхуэ игъуэт зэпытщ. 
Республикэм щыпсэухэм я дежкIэ нэхъ 
щIэупщIэ зиIэр потребительскэ кредит-
хэрщ. Абы и щхьэусыгъуэр ар адрейхэм 
зэрефIэкIырщ, щхьэщатыкI процентхэри 
хэту», - къыхигъэщащ «Мэкъумэшбан-
кым» Къэбэрдей-Балъкъэрым щиIэ и 
 къудамэм и унафэщI Сокъур Алим.

КЪЭХЪУН Бэч.

ЕкIуэкIыу: 1. ЩIым 
 лъагэу къыщхьэщыту нэм 
илъагъу хьэуа къащхъуэ. 2. 
Вагъуэижым нэгъуэщIу зэ-
реджэ. 3. Гъэмахуэ уэшх 
къы щешхкIэ пшэхэм къы-
хэIукI Iэуэлъауэ ин. 4. Хьэ-
лывэм ирагъэщхь вагъуэ 
зэрыбын, Вагъуэзэшиблым 
и ипщэ лъэныкъуэм къы-
щыщIэкI (Северная корона). 
5. Вагъуэшхуэм ещхьу IупщI 
дыдэу плъагъу планетэ (Ве-
нера). 7. Волопас жыхуаIэ 
созвездием адыгэбзэкIэ 
зэреджэр. 8. КъуэкIыпIэ 
лъэ ныкъуэмкIэ къыщыблэ 
вагъуэ зэрыбын, гъавэм 
хэплъэмэ, къэкIыгъэр ба-
гъуэу хужаIэу (Созвездие 
Тельца). 9. Дамэкъуэм ира-

Зэманхэм я зэпыщIэныгъэмрэ
щIыналъэхэм я зэкъуэтыныгъэмрэ

Псынэдахэр уэру
къоукъубий

Къэбэрдей-Балъкъэрым 
футболымкIэ 2021 гъэм 
щекIуэкI зэхьэзэхуэм лъэ-
щу зыщричащ Псынэдахэ 
и «Родник»-м. ЗэрыщIи-
дзам тетмэ, нэгъабэ зы Iэ-
ригъэхьа дыжьын медал-
хэм ар ефIэкIыжынущ. 

УЭРУ къэукъубия тен-
джызым хуэдэщ иджыпсту 
Псынэдахэ и топджэгу ко-
мандэр. Зэхьэзэхуэм и пэ-
щIэдзэ зэIущIэм абы и ста-
дионым щыхигъэщIащ сыт 
щыгъуи лъэрызехьэ Псы-
гуэнсу къикIахэр, я гъуэм 
жэуапыншэу топитху ди-
гъэкIри. Мис иджы аргуэру 
бжыгъэшхуэ дыдэкIэ - 9:2-уэ 
- текIуащ Старэ Шэрэдж 
щыщхэм.  Апхуэдэурэ 
екIуэкI мэ, Къэбэрдей-Балъ-
къэрым иджыри зы коман-
дэ лъэщ къыщыунэхунущ, 
сыт хуэдэ зэпеуэми бжьы-
пэм щыщIэбэну.

Псынэдахэдэсхэм яхуэдэу 
текIуэныгъэ инхэр зыIэри-
мыгъэхьэми, и тепщэны-
гъэр иутIыпщыркъым нэ-
гъабэ республикэм и чем-
пион хъуа Прохладнэ и 
«Энергетик»-м. Иужь зэIу-
щIэм гугъу иригъэхьами, ар 
«Хьэт Iохъущыкъуейми» 
ефIэ кIыфащ. Абы япэ увы-
пIэр «Родник»-мрэ «Ислъэ-
меймрэ» ядегуэш, топ да-
гъэкIахэмрэ къыхудагъэкIа-
хэмрэ зэрызэхущытымкIэ 
фIэкIа къапимыкIуэту. А 

 командищращ зэкIэ джэгу-
гъуитIым очко хырых къы-
щызыхьыфар. Абыхэм 
 ялъэщIыхьэжыфынущ зы 
зэ Iу щIэ фIэкIа езымыгъэ-
кIуэкIа «Тэрчыр», ягъэIэп-
хъуа джэгугъуэм «Малка»-р 
щыхигъащIэмэ.

Зы хэхъуи зэкIэ зимыIэр 
Аруан щIыналъэм щыщ 
«Нартымрэ» «Шэрэ джым-
рэщ», «Малка»-р ядэщIы-
гъуу. Абы щыгъуэми нарт-
къалэдэсхэр я хьэрхуэ-
рэгъухэм ерыщу япэщIэтщ 
икIи фIахьа зэIущIитIми 
 къазэрыщытекIуар 2:3-уэщ. 
«Малка»-ми тыншу зит 
хуэдэкъым. Старэ Шэрэдж 
къуажэм и командэм бжы-

гъэшхуэхэр зэхуехьэс: япэ-
щIыкIэ - 0:3, иджы - 2:9. 
Адэ кIэ-щэ? 

Иджы щыгъуазэ фы-
хуэтщIынщ Къэбэрдей-
Балъ къэрым футболымкIэ и 
чемпионатым и зи чэзу джэ-
гугъуэм кърикIуа бжыгъэ-
хэм. Мис ахэр: «Урыху» 
(Урыху) - «Ислъэмей» (Ис-
лъэмей) - 1:2, «Родник» 
(Псынэдахэ) - «Шэрэдж» 
(Старэ Шэрэдж) - 9:2, 
«Спартак-Д» (Налшык) - 
«Кэнжэ» (Кэнжэ) - 1:1, 
«Псыгуэнсу» (Псыгуэнсу) - 
«ЛогоВАЗ» (Бабугент) - 2:2, 
«Энергетик» (Прохладнэ) - 
«ХьэтIохъущыкъуей» (Хьэ-
тIохъущыкъуей) - 2:1, «Тэрч» 
(Тэрч) - «Шэджэм-2» (Шэ-
джэм ЕтIуанэ) - 2:1, «Нарт» 
(Нарткъалэ) - «Эльбрус» 
(Тырныауз) - 2:3, «Шэр-
джэс» (Шэджэм) - «Малка» 
(Малкэ) - 2:1. 

КъыкIэлъыкIуэ джэгу-
гъуэр, зэрахабзэу, дызы хуэ-
кIуэ щэбэтымрэ тхьэма-
хуэмрэ зэхэтынущ. 

ХЬЭТАУ Ислъам.

«Дэшхуей хадэм» йогугъу

Псалъэ
гуапэщи...

гъэщхь вагъуэ гуп (Созвез-
дие Малый Пес). 10. ЩIы 
хъурейр зыгъэхуабэ, зы-
гъэнэху вагъуэ. 11. Гъуэща-
уэ, абрэджу къэзыкIухь 
 вагъуэ гуп (Блуждающие 
звезды). 12. Уэшх нэужьым 
уэрдыхъу ныкъуэу, фэ зэмы-
лIэужьыгъуэу уафэм къы-
щыхъу нур. 13. Марс, Юпи-
тер, Сатурн жыхуаIэ плане-
тэхэм адыгэхэр зэреджэр. 
14. Жэщ уафэм кIэм ещхьу 
кIыхьу къыхэщ нэхугъэ (Ко-
метэ). 15. Созвездие Чаши 
жыхуаIэм адыгэхэр зэре-
джэр. 16. Тхьэ куэд зиIэ дин, 
адыгэхэми зэрахьэу щыта-
уэ. 17. Дыгъэм и нуркIэ блэ 
планетэ. 18. Уэгум и ищ-
хъэрэ лъэныкъуэм щып-

лъагъу вагъуэ гуп щхьэхуэ 
(Соз вездие Андромеды). 19. 
МафIэ бзий псыгъуэ къы-
дидзу уэшхышхуэм деж уэ-
гум щыхъуэпскI нур. 20. 
Щэлъахъэм хуэдэу плъагъу 
вагъуэ гуп (Созвездие 
Стрелы). 21. Жыгыжь лъэ-
дийм дыгъэмыхъуэ лъэны-
къуэмкIэ къыщыкIэрыкIэ 
удз. 22. Жэщым уафэгум 
лъагъуэм хуэдэу щыплъагъу 
вагъуэбэ (Млечный Путь). 
23. Щыгъэм ирагъэщхь ва-
гъуэ гуп, ипщэ лъэны къуэм-
кIэ къыщыкъуэкIыу (Юж -
ная Корона). 24. Уафэм 
лъэужь къыщигъанэу ижа 
вагъуэ. 25. Вагъуэзэшиблым 
и ищхъэрэ лъэныкъуэм 
къы щыщIэкI вагъуэшхуэ 

(Полярная Звезда). 26. 
Зан щIэу зэкIэлъыкIуэу 
 гъэмахуэ жэщ ныкъуэм 
деж къуэ кIыпIэмкIэ щыблэ 
вагъуищ (Созвездие Жи-
рафа). 27. Нартыху хьэжы-
гъэм къы хэ щIыкIа адыгэ 
шхыныгъуэ. 28. Рак жы-
хуаIэ вагъуэбэм адыгэб-
зэкIэ узэреджэнур. 29. 
Хэщ хьэжыгъуэ зэры хъуар 
къозыгъащIэ вагъуэ цIуу-
гъэнэхэр (Сириус, Арк турэ, 
Капеллэ, Альфэ).

Къехыу: 1. Щыблэ щы уэ-
кIэ пшэхэм къыхэлыдыкI 
нэхугъэ. 6. Ищхъэрэ лъэны-
къуэмкIэ уафэм щыблэ, зи 
бжыгъэр блы хъу вагъуэ гуп 
(Большая Медведица). 10. 
Нэхущвагъуэра и гугъэу 
сондэджэрыр (журтыр) хьэм 
езыгъэшха вагъуэ.

Зыгъэхьэзырар
ПСЭУН Жыраслъэнщ.

«Уафэрыху»

Банк  Iуэхухэр

Къэхъун къуажэм
    и музей

Гъэлъэгъуэныгъэхэр


